
 

 

 

 

 

 

 

Omslagsbilde: 

Framsida viser brislingfiske med Hjeltefjord i Sognefjorden 
1975. Notbasen er Johannes Lie, dei andre er ukjende. 

Fotograf: Bjørn Lunde 

 
På baksida ser me nøgde leiarar og musikantar i TSML etter 

deltaking på ein marsjkonkurranse i Odda. 

Samnanger historielag 



Føreord 
Om 2020 vart det store pandemi-året, så må kanskje 2021 seiast å verta 
det store vaksine-året. Covid-19 har prega kvardagen vår også i år. I fjor 
tok me med ei forteljing om den kanskje mest kjende pandemien i historia, 
Svartedauden, i segna om Kikedalsbonden. Du finn ei lita oppfølging til 
segna i denne årboka, i tillegg til ein tekst om ein annan smittsam sjukdom 
som råka mange samningar - Spedalsksjuka. 

 

Men årboka for 2021 har sjølvsagt òg artiklar som ikkje dreiar seg 
om sjukdom og naud. Du kan mellom anna lesa om steinalderfolk 
i Samnanger, oppstarten av Tysse skulemusikklag, og korleis det 
var å veksa opp som odelsjente på Saga rundt andre verdskrigen. 

 

Det siste året har årboknemnda støytt på ei utfordring ein ikkje i same 
grad har måtta ta stilling til tidlegare: I tekstar som omhandlar riktig 
gamle dagar, frå tidleg 1900-tal eller før, vil dei fleste av bilda ein klarar 
å oppdriva kunna nyttast utan løyve. Men når ein artikkel fortel om nyare 
historie, er gjerne dei personane som er med på bilda framleis i live eller 
nyss gått or tida. Det er då ikkje alltid fritt fram å trykkja desse bilda, 
trass i at det forfattarane i årboka utfører er eit journalistisk arbeid. Det er 
derfor viktig for oss å klargjera kva grenser lovverket set for oss. 

 

Slik reglane er no, kan ein ikkje trykkja portrettbilde, inkludert klassebilde, 
av namngjevne personar, som ikkje har vore døde i meir enn 15 år - utan 
løyve frå dei det gjeld eller eventuelt pårørande til desse. Men dersom 
det er eit situasjonsbilde, til dømes frå eit arrangement eller ei form for 
yrkesutøving, treng ein ikkje slik tillating før trykk, sjølv om bildet skulle 
visa fjesa til personane. Ei anna utfordring er at i nokre tilfelle vil bilde av 
nyare dato ein ønskjer å bruka vera verna av opphavsretten. Då må ein ha 
løyve frå fotografen til å bruka bilda. 

 

Det vil nødvendigvis føra med seg ein del ekstraarbeid å innhenta slike 
tillatingar, men det er noko me lyt godta. Om du likevel skulle meina at 
eit av bilda i årbøkene, av deg sjølv eller dine næraste, er trykt i strid med 
reglane nemnt ovanfor, ber me deg ta kontakt med Samnanger historielag. 

Nils Lauvskard 
- temmeleg eineståande 

av Svein O. Aadland 

 

Nils Lauskard som ung og eldre mann. 
 

 
Han arbeidde med slektsgranskinga og papira sine heile dagen så sant han 
kunne, og halve natta med. Alt anna kom i andre rekkje. I tiår etter tiår var 
det slik. For familien kan det ikkje alltid ha vore like enkelt. Men for alle 
oss andre var det bra. Me fekk to eineståande bygdebøker. 

 

I ei vurdering av norske bygdebøker eg ein gong las, vert Nils Lauvskard 
(1872-1957) sine bøker trekte fram – på ein positiv måte - som heilt 
spesielle. Ingen utan noko som helst utdanning (utover jordbruksskulen) 
hadde gjort noko slikt før. At bøkene er så personlege, at han ikkje legg 
skjul på kva han meiner om eitt og hitt, og krydrar bøkene med småe og 
store historier, gjer dei også spesielt gode, meinte vedkomande som stod 
for vurderinga. 

Han hadde å slekta på, Nils. Faren, Peder N. Lauvskard, Lauvskar-Per´n, 
var med i det meste som hadde med bygdestyring å gjera, mellom anna 
som medlem i heradstyret (kommunestyret) i 35 år. Men garden på 
Lauvskar var likevel det aller viktigaste for faren. Han rydda og dyrka og 
bygde og stod på, var kan henda først og fremst bonde. Men det var ikkje 
odelsguten Nils. 

 

Frå han var liten elska Nils å høyra på folk som kunne fortelja om gamle 
dagar. Interessa for slekt, historie og det norske var vekt. Det var ei 
interesse som skulle koma til å styra livet hans. 

 

Men Nils skulle overta garden på Lauvskar, slikt var sjølvsagt for ein 
odelsgut den gong. Nils gjekk til og med to år på Stend jordbruksskule. 

 

I 1902, same året som han gifta seg med Karolina Andersdotter Nordbø, 
overtok Nils, som då var tretti år, heimegarden. I ni år, fram til 1911, var 
han bonde. Så selde han og reiste til Odda på anleggsarbeid. Var der til 
krigen braut ut tre år seinare. Då kom han heimatt. Året etter kjøpte han 
småbruket Nordbømyra i Trengereidfjorden, der han og kona vart buande 
livet ut. 

 

Nils Lauvskard var no ein mann i førtiåra. Han hadde lenge drive og 
forska på si eiga slekt. Han var også ein mann som engasjerte seg i lag 
og organisasjonar, han skreiv i lagsblad og han heldt taler, alltid like 
engasjert og ivrig, alltid like oppteken av det norske, spesielt det gamle 
norske – og av målsak. Det kunne nok ta si tid når Nils Lauvskard først 
fekk ordet. 

 

Nordbømyra, det vesle småbruket i Trengereidfjorden, var ikkje til å leva 
av. Nils måtte ha anna arbeid utanom. 

 

I fire år, fram til 1920, var han anleggsgartnar i Bergen. Her møtte han ein 
mann som fekk styrt alt engasjementet og all kunnskapen han fann hos 
Samnanger-gartnaren inn på det som skulle verta livsverket til Nils. Du 
må skriva bygdebok for Samnanger, sa slektsforskar Johannes Sundvor 
til han. 

 

Heime var det også ein som også støtta heilhjarta opp om ideen. Tomas O. 
Aadland, bestefar til Olav Aadland (Ola´n) og oldefar til Odd Inge Reistad 
som har bruket i dag, hadde sysla med tanken om å få skriva ei krinssoge 

for Nordbygda. Han hadde til og med kalla inn til møte om saka. No støtta 
han heilhjarta tanken om ei bygdebok for heile Samnanger. 

 

Det tok rundt ti år å skriva Samnanger I. Visst var han anleggsgartnar 
nokre år, visst var han lærar heime i Samnanger og i Skogsvåg i Sund. 
Visst arbeidde han på Risnes kalkverk. Men alt det var berre for å skaffa 
pengar til seg sjølv og familien. Det var slektsgranskar og bygdebokskrivar 
han eigentleg var. I følgje Mons Tveit sin artikkel om Nils Lauvskard i 
Samnanger II nytta Nils kvar ledige time kvar einaste kveld og helg i alle 
desse åra til bygdebok. Han kutta også kraftig ned på nattesøvnen, sov 
ofte ikkje meir enn 3-4 timar om natta. 

 

I 1930 kom Samnanger I ut. Ein kan berre tenkja seg til kor fantastisk det 
må ha vore, både for samningane, som fekk ei heil tjukk bok om seg og 
sitt, men også for forfattaren, som gjennom ti år hadde ofra det meste med 
denne boka som mål. Samnanger I knytte alle som budde i Samnanger 
tettare saman, både med kvarandre og med fortida. 

 

Men Nils Lauvskard stoppa ikkje arbeidet sitt med dette. I åra framover 
heldt han fram med granskinga. 

 

Då det nærma seg utgjeving av Samnanger II, løyvde kommunen nokre 
kroner, slik at Nils Lauvskard kunne reisa inn på Riksarkivet i Oslo (dei 
gjorde det same før utgjevinga av Samnanger I). Somme meinte nok at 
han var altfor gammal til ei slik svær reis no. – Å, eg må no vel hanga på 
toget, meinte Nils Lauvskard sjølv. Det er Nils Nordbø som fortel denne 
historia. 

 

I 1954, då Nils var 82 år, kom Samnanger II ut. 
 

Eit av barneborna hans, Solveig Sjursen (fødd 1936), fortel om ein 
bestefar som sat ved stovebordet støtt. Og bordet var heilt fullt av papir. 
Han brydde seg nok lite om dei som var på besøk, var berre oppslukt av 
papira sine. Dette var nok medan han arbeidde med Samnanger II. 

 

Men Nils Lauvskard slutta nok ikkje med slekts- og historiearbeidet sitt 
etter at Samnanger II var kome ut heller. 

 

Eit anna barnebarn, Odd Lauvskard, var berre tre-fire år då bestefaren 
døydde, men har likevel eit minne om han. Odd hugsar bestemora som 



7  

 
Småbruket Nordbømyra, på veg ned mot Trengreidfjorden, 

der Nils Lauskard budde mesteparten av livet. 
 

 

 
bad mannen sin koma og eta, om att og om att måtte ho inn i stova og 
be han koma og eta. Men Nils Lauvskard var så oppteken med eit eller 
anna i papirhaugen sin at han knapt høyrde. Dette må ha vore rett før han 
døydde. Han var altså slekts- og historiegranskar til siste slutt. 

 

Solveig Sjursen fortel elles om ein bestefar som var veldig oppteken 
av det norske og av målet. Han abonnerte på Gula Tidend til alle borna 
sine for eksempel. Solveig fortel at ho fekk sølje til konfirmasjonen hos 
besteforeldra, bestefaren gav aldri anna enn heilnorske ting. 

 

Nils var nok ikkje så mykje til hjelp på småbruket. Men Solveig Sjursen 
hugsar at bringebæråkeren var eit unnatak. Bestefaren styrte og stelte 
med bringebærplantane, sette opp staurar og strekte strengar og gjorde alt 
som skulle til for å få store, fine bringebær. 

 

Nils Lauvskard døydde i 1957, 85 år gammal. 
 

Hadde det ikkje vore for Nils Lauvskard, hadde me vore litt mindre 
samningar. 

 

 

 

 
Teksten stod først på trykk i Nordbydgaboka (red. merk.). 

Tysse skulemusikklag 
- Eit nytt og aktivt korps på 1960-talet 

av Karin Høysæter Steinsland 
 

I år er det 60 år sidan Tysse skulemusikklag vart stifta. På 1960-talet 
var skulemusikken dåtidas musikkskule. Formålet var å vekkja borna 
si interesse for musikk. I dag fører Samnanger kulturskule og Sam- 
nanger skulemusikklag dette formålet vidare på ein strålande måte. 

 

Oppstart 

Tysse skulemusikklag vart stifta 6. januar 1961. Då hadde det veletablerte 
Tysse musikklag trong for nye medlemmer i sine rekkjer. Tidleg på 50-
talet prøvde Sigurd Reigstad å driva eit lite aspirant-guttemusikklag i 
nokre år. Frå midt på 50-talet var det først og fremst dirigent Leif Nilsen, 
som lærte opp nye musikantar. 

 

Dei aktive musikantane frå vaksenkorpset, Torolf Solvang og Johan B. 
Waage, stod i spissen for skipinga av Tysse skulemusikklag. Hausten 
1960 hadde dei fått Sigurd Reigstad til å gå i gong med å læra opp ei 
gruppe i notelære. Meininga var opprinneleg å stifta eit aspirantlag under 
Tysse musikklag. 

 

Det vart kalla inn til eit møte for foreldra til desse aspirantane saman 
med skuleinspektør Hans Tømmerbakk. Den 6. januar 1961 vart Tysse 
skulemusikklag – TSML - stifta som eit sjølvstendig lag. Sigurd Reigstad 
vart dirigent. Lover og val av namn vart også diskutert, og namnet 
Samnanger skulemusikklag var fremja av Tømmerbakk, men den gongen 
utan å få fleirtal. 

 

Sverre Waage (1918 – 1977) vart vald til den første formannen. «Ja, der 
gjorde me eit verkeleg scoop», seier Torolf Solvang i 2021, 60 år etter 
starten. «Sverre’n jobba utrøytteleg for å skaffa midlar og instrument til 
laget. Han gjorde ein kjempeinnsats». 

 

Alle initiativtakarane var sjølvsagt medlemmer i Tysse musikklag i 1960. 
Dei skaffa ikkje berre midlar og instrument, dei møtte på øvingane både 
for notekurset og for skulemusikklaget i mange år. 

Aldersgrensa for å begynna i skulemusikken vart sett til 10 år. Mange 
av musikantane i vaksenkorpset var rettleiarar for nybegynnarane. Dei 
hjelpte til på dei felles øvingskveldane, hadde gruppeøvingar med dei 
ulike instrumentgruppene, eller privattimar heime. 

 

Året etter, hausten 1962, vart det starta opp eit eige aspirantkurs til 
skulemusikken, dvs note- og blokkfløytekurs. Dette var ein suksess, 
for hausten 1963 starta 17 nye medlemmer i Tysse skulemusikklag. 
Kontingent var då 2 kr , blokkfløyta kosta 15 kroner og kost til fløyta 
kr 1,50. For skulemusikken var kontingenten 5 kr året gjennom heile 60-
talet. Dette var 1960-talets musikkskule! Notekursa held fram heilt til 
den kommunale musikkskulen tok over på 1980-talet. 

 

 

Lov for Tysse skulemusikklag 

Johan B. Waage (f.1936) var mannen bak lovene til Tysse skulemusikklag. 
Her følgjer eit utdrag: 

 

§ 1   Tysse skulemusikklag har som formål å vekkja borna si interesse 
for musikk, medverka til eit godt kameratskap og hjelpa til med 
å utvikla dei til ein sunn og sterk ungdom. Laget skal driva 
regelmessige øvingar og gje flest mogeleg konsertar. 

 

§ 2 Øvste leiinga i laget er styret, som skal vera på 7 medlemer. Av desse 
vel Samnanger kommune 1 representant, Samnanger skulestyre 1, 
Tysse musikklag 2. 

 

§ 3 Årsmøtet vel 3 varamenn til styret og 2 revisorar. Dessutan vert det 
vald lagleiar, som samstundes fungerer som materialforvaltar. 

 

*** 
 

§ 11 Medlemskap og plikter. 
a) Elevar frå alle krinsar i Samnanger kan tevla om opptaking i 

laget. 
b) Medlemer i laget er dei aktive musikarane. 
c) Før opptaking kan skje, skal det liggja føre skriftleg søknad 

underskriven av søkjaren og foreldra eller føresette. I søknaden 
som må skrivast på spesielt skjema, skal søkjaren forplikta 

seg til å fylgja lovene og til å ta godt vare på instrumentet som 
laget stiller til rådvelde. 

d) Medlemene pliktar å møta på alle øvingar og offentlege 
tilstellingar, dersom dei ikkje har tvingande grunn til å skofta. 

e) Medlemene kan ikkje vera medlemer i andre hornmusikklag 
og kan ikkje opptre offentleg med laget sitt instrument, 
einskildvis eller samla utan løyve frå formann og dirigent. 
Denne avgjerda kan ankast til styret. 

f) Medlemene skal vera høflege, ihuga, flittige og i det heile syna 
ei god framferd. 

 

§ 12 Lagleiaren 
Lagleiaren har ansvaret for disiplinen i laget. Han skal føra bok 
over frammøte og over kva for instrument dei einskilde medlemer 
har fått utlevert. Han skal regelmessig sjå over instrumenta og 
påpeika eventuelle manglar … 

 

§ 14 Oppløysing  
a) Oppløysing av laget kan berre gjerast av eit årsmøte og krev 2/3 

fleirtal. 
b) Instrument og andre eignelutar vert samla inn og lagra på Tysse 

skule til laget tek opp att drifta. Tilsynsutvalet ved skulen syter 
for at instrument og effektar vert lagra på ein forsvarleg måte. 

 

 

 

 

 

 

 

 

 

 

 

 

 

 

 

Bilde neste side: Tysse skulemusikklag med dirigent Sigurd Reigstad 
utanfor nybygde Tysse skule mai 1962. 

Sigurd Reigstad (1905 – 1984) vart skulemusikkens frontfigur. Han var 
både dirigent, musikklærar og komponist for musikantane. Eigentleg var 
han organist og tekstilarbeidar på SAFA, med ei svært så aktiv «fritid». 
Frå tidleg ungdom hadde han vore aktiv musikar i Tysse musikklag. 

 

«Guttemusikken» var fødd. Vel, det var kanskje mest på gøy laget vart 
kalla det, men songen «Her kommer guttemusikken, hurra, … midt i 
trafikken kommer guttemusikken» vart plystra og sungen når laget var 
ute og marsjerte dei første åra. Men i TSML var det med 3 jenter heilt 
frå første dag, og dei tre spelte klarinett. Eit par år seinare var nesten 
halvparten jenter og på slutten av 60-talet var det fleire jenter enn gutar 
i laget. 

 

Blant dei aller første skulemusikantane var Otto Knutsen og Karin 
Waage. «Det var Kåre Holmefjord som hjelpte meg med å læra grepa på 
klarinetten», seier Karin, «og så var jo greptabellen god å ha heime.» 

 

«Ja, det var Kristian Tysse (1917 – 2001) som lærte meg å treffa dei 
første tonane», skyt Otto inn, «eg var oppe på Teigen hos han og fekk 
privattimar.» 

 

Dei første skulemusikantane var stolte då dei fekk båthuer og kakibukser. 
Desse kaki-buksene var det Bellot’n, Bergljot Totland, på Svendsdals- 
butikken som skaffa, hugsar Karin. 

 

Det var først i mai 1965 at laget fekk seg blå uniformer med namn på 
erme, og med foldeskjørt til jentene. 

 

Frammøte 

Medlemsbok for Tysse skulemusikklag og Medlemsbok for note- og 
blokkfløytekurs Tysse skulemusikklag er ført heilt frå starten. Ja, heilt frå 
oktober 1960 finn ein namn og startdato for dei som då vart tekne opp som 
aspirantar til Tysse Musikklag og så gjekk inn i Tysse skulemusikklag i 
1961. Lagleiaren førte frammøteprotokoll for laget for kvar musikkøving, 
kvar konsert og kvar einaste opptreden. 

 

Lagleiaren var svært viktig for musikantane. Han følgde med på «alt», 
hjelpte til med notar og materiell, og han held ro og orden på øvingane. 
Dei var dedikerte lagleiarar og formenn på 60-talet: Sverre Waage, Torolf 

Solvang, Donald Sveva (1921-2001), Odd Furuodden (1918-2000), Kåre 
Holmefjord (1931-2011) og John Sandvik (1919-1992) var lagleiarar 
og formenn utover på 1960-talet. Dei same kunne møta opp på note- og 
blokkfløytekursa saman med dirigenten. Agnes Reigstad (1908-1979) var 
også medhjelpar på notekursa. 

 

Interessa for musikk - og godt kameratskap 

Den musikalske framgongen og samspelet i laget var sjølvsagt eit resultat 
av øving. Øving kvar veke under Sigurd’n sin dirigentstokk, jamn øving 
heime og gruppeøving for instrumentgruppene. Men det er kanskje 
konsertane og musikkstevna musikantane hugsar best i ettertid. 

 

Program for året 
Skulemusikken har alltid hatt mange oppgåver og framføringar. Konsert 
ved den årlege basaren til TSML i Vonheim var sjølvsagt på programmet. 
Men også ved andre basarar spela skulemusikken, som t.d. husmorlaget, 
gamleheimsforeininga og vanføreforeininga sine basarar. 

 

Til jul spela skulekorpset på julekonserten i kyrkja på Ådland siste 
søndag før jul. Og julesongar måtte lyda ved gamleheimen før jul, samt 
til familiegudstenesta i bedehuset på Tysse julaftan. Så kunne det vera 
speling ved juletrefest i Vonheim i romjula. 

 

Tysse skulemusikklag held konsert for styret i Bergen Elektrisitetsverk, 
når det var styremøte i Messo på Totland. Og laget reiste rundt i bygda, 
helst om våren, og spelte for folk i Eikedalen, Frøland, Steinsland og 
Nordbygda. 

 

I formålsparagrafen står at laget skal utvikla ein sunn og sterk ungdom: 
Våren betyr marsjering for korpsa, og marsjering med blåseinstrument er 
i alle fall fysisk trening – særleg i bratte bakkar og med tunge instrument. 

 

Den 1. mai vart gjerne kalla vetle-17. mai av borna på den tida. Trening til 
den verkelege store dagen, var det. For klokka 9 gjekk morgonprosesjonen 
frå gamleskulen på Tysse til gamleheimen på Haga, så var det å 
komma seg heim att. Klokka 13 gjekk ny prosesjon frå Tyssekaien via 
bussgarasjane (no brannstasjonen) og opp den bratte Vonheimsbakken. 
Den 17. mai gjekk også først morgonprosesjon til Haga for å spela på 

Sigurd Reigstad dirigerer skulemusikklaget utanfor «Messo» i juni 1966. 
 

 
gamleheimen. Så gjekk hovudprosesjonen frå Tyssekaien, over Tyssebrua 
og inn til bussgarasjane og så ut att over Tyssebrua og opp på Teigen, 
Tyssereinane. Prosesjonen var oftast så lang at folk var framleis på brua 
når vaksenmusikken var komen opp og skulemusikken i bakken. 

 

Det vart også arrangert musikklagstreff med andre korps, som våre naboar 
i Eikelandsosen. I januar 1968 deltok TSML på matiné på Rå skole i 
Bergen. 

 

Spesielle private tilstellingar vart det også, som speling ved dirigent 
Sigurd Reigstad og fru Agnes sitt sølvbryllup i 1964. 

 

5-års fest for laget vart halde i mars 1966. For å delta på festen i Vonheim 
betalte musikantane 5 kroner. 

 

Tysse skulemusikklag sine musikantar kom frå Tysse, Steinsland og 
Frøland skular. Øvingane var på 1960-talet i det gamle skulehuset på 
Tysse, der kommunehuset står no. Dei vaksne som køyrde gutane og 
jentene til øving frå Frølandskrinsen, var ofte med på øvingane. Mange 

av fedrane var tilsette på kraftstasjonen, og Bergen elektrisitetsverk var 
ein viktig sponsor for laget i mange år. 

 

Skulemusikken spelte fleire gongar ved jonsoktilstellingar og på 
søndagsskulen sin dag. Ja, mai og juni var travle månadar for musikantane 
i Tysse skulemusikklag, også på 1960-talet. 

 

Verdipapir 
Sigurd Reigstad skreiv eigne marsjar til skulemusikken. Vestlandsfjord 
og Kannibalen vart reine signaturmarsjane for TSML ein periode. 
Musikantane – og leiarane - var ganske bekymra for dei handskrivne 
notane. Skulle dei få ei regnbye på seg når korpset var ute, då flaut 
blekket! Papp på baksida og plastpose utanpå måtte til, før marsjnotane 
kunne festast på noteklypa. Kopiering av notane var òg med hand. Så det 
var verdifulle noteark ein hadde! 

 

Sigurd var utan tvil ein førsteklasses musikar. «Men handskrifta hans var 
ikkje heilt god», meiner barnebarnet hans, Svein Johnny. «Hugs at han 
hadde berre 3 fingrar på høgrehanda, og det var mange noteark som skulle 
skrivast til eit heilt janitsjarkorps. Det var fullt på stovebordet, ja. Nokre 
år seinare fekk han kopiert notar på heradskassen, som eg henta,» hugsar 
Svein Johnny. – «Ja, då vart den delen av jobben enklare». 

 

Handskrivne notar for tenor til «Vestlandsfjord marsj» av S. Reigstad 

På musikkstemne 
 

Deltaking på stemne, alltid i juni, er verd eit eige kapittel. Tysse 
skulemusikklag var eit nytt og aktivt skulekorps på 1960-talet. Det 
å representera Samnanger på stemne rundt om i Hordaland krets av 
Norges Musikkorps Forbund var både spennande og ærefullt. Innmarsj 
til stemneplassane var ekstra spennande. Gjekk alle i takt? Held ein 
rekkja i svingane? Følgde alle med når tamburmajoren heva stokken og 
trommeslagarane slo opp til neste marsj? Hadde eg rett note på klypa? 

 

Varme junidagar kan forresten vera slitsame for musikantane: Ein skal 
både spela og marsjera i full uniform i solsteiken. I regnvêr vart ein 
vel så varm og sveitt i nylonskjorta (!) under uniformstrøya under den 
gjennomsiktige regnkappa – pluss våt på beina. Ein kan ikkje berre 
svinga utanom sølepyttane når ein går på geledd. Men moro var det! 

 

Prisen musikantane betalte for å delta på stemne var frå 25 til 40 kroner 
på 1960-talet. Det skulle dekka litt av både reis og medalje. 

 

Musikantane og leiarane fekk medaljar når dei deltok på stemne. 
Uniformsjakka kunne med åra hengja ganske skeivt under tyngda av alle 
tinn-medaljane. 

 

I 1962 arrangerte vaksenkorpsa i Samnanger musikkstemne på Tysse. Då 
stilte det heilt ferske skulekorpset opp og spelte. 

 

Første gong Tysse skulemusikklag våga seg på stemne utanbygds var i 
1964 på Minde. I 1965 var det Øystese som stod for tur og i 1966 deltok 
korpset på Nybø. 

 

 

 

 

 

 

 
 

Skolemusikkstevnet 
Minde 1964 

Skulemusikkstemna 
Øystese 1965 

Skolemusikkstevne 
Nybø 1966 

Skolemusikkstevne 
Odda 1967 

 

 

I 1967 gjekk bussturen heilt til Odda for å delta på skulemusikkstemne. 
Korpset vann marsjkonkurransen, ei uventa og stor oppleving. 

 

Stolte musikantar og leiarar etter marsjkonkurransen i Odda! 
F. v, Sigurd Reigstad, Torolf Solvang, Anne Kristin Myren, Torill Abotnes. 

1968 - eit travelt stemne-år 
 

Tysse Musikklag og Tysse skulemusikklag arrangerte musikkstemne 
saman på Tyssereinane 9. juni 1968, musikkstafett heitte det. 

 

Mange musikkøvingar, mykje marsjering, nye medaljar og morosame 
minne for musikantane i 1968. 

 

 
Musikkstemna 
Samnanger 1968 

 

 

 

 

 

 

 

 

 

 

 

 
Hordaland musikklag 

Øystese 1968 
 

 

Landsdelsstevnet i Bergen 

Den store musikkopplevinga i 1968 var landsdelsstemna i Bergen. 

Norges Musikkorps Forbund, NMF, feira sitt 50-års jubileum i 1968. 
Då samlast over 10 000 musikantar i byen. Tysse skulemusikklag deltok 
sjølvsagt, og overnatta på Nygård skole. 

Her er spente leiarar og musikantar framfor Nygård skole før start. 
F.v. Sigurd Reigstad, Torolf Solvang, Otto Knutsen, Ingvei Kulild, Magnar 
Nilsen, John Sandvik og Eivind Sjursen. 

 

 

Glade musikantar og lagleiar i 
Bergen. F.v. Maj Britt Nilsen, John 
Sandvik og Karin Waage. 

 
Landsdelsstevne 

Bergen 1968 
 

  



 

 

Ved innmarsj til stemneplassane – her i Bergen - kom korpsa inn etter alfabetet, og etter Tysse kom Vaksdal. 
Me jentene i korpset la merke til at det var Vaksdal guttemusikklag som kom marsjerande rett bak oss. Men full 
konsentrasjon her. Tamburmajor Rita Haukenes og formann Donald Sveva har full kontroll på laget. 

2
0

Tysse skulemusikklag 

1961, Samnanger 

 

 

 

Laget fekk etter kvart 
ei flott fane, avduka på 
øving 13. mai 1969. 

 

Her står tamburmajor 
Elin Dyrset og 
trommeslagar John 
Inge Sandvik med 
fana i Vonheim. 
Tamburmajoren og 
trommeslagaren er svært 
viktige for korpset ved 
marsjering! 

 

 

Skolemusikkstevne 

Strusshamn 1969 
 

 

 

 

 

 

 

 

 

 

 

 

 

 

Kretsstevne 

Stend 1969 

§ 1    Tysse skulemusikklag har som formål å vekkja borna si interesse 
for musikk, medverka til eit godt kameratskap og hjelpa til 
med å utvikla dei til ein sunn og sterk ungdom. Laget skal 
driva regelmessige øvingar og gje flest mogeleg konsertar. 

 

Formålet er nådd – og like levande idag: det er vekt musikkinteresse 
blant born og unge i Samnanger, kameratskap er skapt og ungdom er blitt 
styrka både mentalt og fysisk gjennom skulemusikken. Og regelmessige 
øvingar og mange konsertar har det vore – og er det enno. 

 
 

 

 
Takk til tidlegare skulemusikantar som har hjelpt til med å skaffa bilde, 
og særskild takk til Svein Johnny Reigstad Gangdal for både bilde og 
informasjon. 

 

 

 

Kjelder og referansar: 
• Intervju med Torolf Solvang 2021. 
• Medlemsbok for Tysse skulemusikklag 
• Medlemsbok for note- og blokkfløytekurs Tysse skulemusikklag 
• Jubileumsheftet Tysse musikklag 90 år 1900-1990 

«Skriket» 
av Tor Wold 

 

 

 

 

 

 

 

 

 

 

 

 

 

 

 

Skavatnet midt i bildet - pila markerer stupet. 
 

I fjor fortalte vi segna om Kikedalsbonden, som levde i Kikedalen 
for 700 år sidan. Kona hans, Tola, var frå Høysæter. Både dei to, og 
tenestefolka deira, omkom i Svartedauden, og seinare har det ikkje budd 
folk i Kikedalen. I segna heiter det at han var ein dårleg arbeidsgjevar, 
og at tenestefolket ikkje vart lenge hos han. Derfor måtte han henta folk 
utabygdes, og det ryktast at dei aldri kom heim att så dei kunne fortelja 
om kor dårleg dei likte tenesta i Kikedalen. 

 

Hermann Røsseland brukte å fortelja denne segna: 
 

Skavatnet ligg rett sør for Burfjellet. Fjellet i sør stuper rett ned i Skavatnet, 
og dette stupet kallar dei Skriket. Det hadde seg slik at ei tenestejente 
hadde rømt frå Kikedalsbonden, og han tok etter henne. Då ho nærma 
seg Skadvatnet, tok han henne igjen, like på stupkanten. Jenta var så redd 
bonden, at ho kasta seg utfor og slo seg i hel. Det er skriket hennar i det 
ho fall, som har gitt namn til stupet, og dei seier at somme netter kan ein 
enno høyra skriket hennar der oppe i fjellet. 

Minesprengd båt i Hovdasundet 

våren 1940 
av Helge Hisdal 

 

 
Dette hende i det som då var Fusa kommune 11. mai 1940. Min informant 
og tidsvitne er Magne Aspenes f. 1922. 

 

Mor til Magne og mi mormor var søstre f. Rolvsvåg. 
 

Han arbeidde som bakarlærling i Ervik i Åsane på denne tida. 
 

Han hadde fått fri nokre dagar for å reisa heim til mor si i Aspenes i 
pinsehelga. Ho hadde vorte enke då Magne var 7 år. Medan dei sat med 
matbordet såg dei ei svært stor vassøyle, og så kom smellet. Dette var 
mellom Sandbrekka og Bogøyna. Folk frå Bogstrand og Lønningdal heiv 
seg i båtane og rodde mot vrakrestane. Dei var ikkje sikkre på kven sin båt 
det var, for det var berre småbitar igjen av båten. Det kom tyske vaktbåtar 
frå Hatvik og jaga roarane vekk. Tyskarane var nett begynnt å byggja 
ubåthamn i Hatvik. 

Så fann ein frå Bogstrand eit papir som flaut på vatnet. Det var kvittering 
for Solar (Diesel) til Nils Aspenes, Magne sin onkel. Han etterlet seg 
kone og tre mindreårige born. 

 

Han hadde då vore nokre veker i Frekhaug-området og montert ei 
bygdesag. Han hadde tidlegare hatt eiga sag og hadde dermed kompetanse 
på sagoppbygging. 

 

Han hadde ei skøyte på ca. 30 - 35 fot, bygd i Samnanger, båtbyggjar 
truleg Vinsjans Barmen . 

 

Han hadde alltid ein liten «hekkbåt» som hang i tau bak skøyta. Denne 
såg dei ikkje noko til. 

 

Medan Nils Aspenes var i Nordhordland hadde det vorte observert noko 
som fór inn og ut i fjorden. Tyskarane trudde det kunne vera ein ubåt som 
gjekk med periskopet rett over vatnet. Difor la dei ut eit minebelte med 
hornminer frå Sandbrekka mot Bogasida. 

 

Dette visste ikkje Nils om, så han køyrde kortaste vegen heim mot 
Aspenes og trefte ei mine. 

 

Ca. ei veke seinare fekk ein fiskar frå Lønningdal ein stor daud fisk i eit 
garn. Denne hadde stor ryggfinne, truleg var det ei brugde. Det var nok 
dette som var «ubåten» som tyskarane hadde sett. 

 

Når det gjeld hekkbåten er det fleire versjonar, men dette er Magne sin: 
Ei tid etterpå var det ein som gjekk i skogen på Bogøyna. Der såg han det 
som måtte vera hekkbåten. Den stod kilt ned mellom nokre furer inne i 
skogen. Han hadde nok hatt seg ein skikkeleg luftetur. 

 

Skøyta fann dei aldri noko av. 
 

Aspeneset var den tida ein del av Fusa kommune, derfor er namnet til 
båteigar Nils Aspenes på minnesteinen i Fusa. 

 

Dette er skrive etter telefonsamtale med Magne Aspenes 13.12.2020 
grunna Covid19-restriksjonar, då han budde på sjukeheim på Askøy. 
Magne gjekk bort 10. september i år, 99 år gamal. 

Liekarane og M/S Hjelmevåg 
av Tor Wold 

 

Då brørne Klaus, Haldor og Johannes Lie fekk levert fiskeskøyta Havlyn, 
handla dei i gamal familietradisjon. Slekta hadde alt vore fiskarar i fire 
generasjonar tilbake til tippoldefaren som kjøpte Li i 1833. 

 

Eg var heldig og fekk intervjua Haldor i 2008-2010, mens han enno 
levde. Han og kona, Olga, tok imot meg heime på Kleppe. Haldor likte å 
fortelja, og Olga serverte kaffi og vaflar. 

 
 

Skipper Haldor Lie og kona, Olga , med roret frå Hjelmevåg. 
 

 
Havlyn, den første skuta Haldor og brørne kjøpte, var bygd i Forlandsvågen 
sør på Sotra, og vart levert i 1942. Dei brukte båten til sildeføring (frakt) 
frå fiskefelta og inn til Bergen. Då hadde dei med seg kassar og is dit 
dei henta silda. Så førde dei fisken til fiskegrossisten Joakim Misje, som 
sendte mesteparten innover i landet med jarnbane. Silda var ein viktig del 
av det norske kosthaldet under krigen. 

 

Faren, Engel Lie, dreiv som fiskar i lag med Mons Oldervoll. Dei tre 
brørne vaks opp i ein søskenflokk på seks. Den eldste var Borghild, mor 

til Erling og Hilmar Skar. Den yngste var Ella, mor til Svein Egil Kvale. 
Av dei fire brørne, tok Edmund over garden, mens dei tre andre kjøpte 
båt. Det var Klaus f. 1918, Haldor, f. 1920, og Johannes f. 1926, som 
kjøpte Havlyn, i lag med Anton Østvik f. 1925. 

 

Klaus var ugift og vart buande på Li. Haldor slo seg til på Skar, og vart 
far til Hans Erik Lie og søstrene Sissel og Kristin. Mens Johannes flytta 
til Os og fekk 7 born. Ein av sønene hans, Hermann, som også har drive 
fiske, og har no tatt over garden på Li etter onkelen. 

 

Havlyn i hamn på Li. 

 
Den 2. verdskrigen var godt i gang då karane fekk Havlyn og starta for 
seg sjølv som fiskarar. Det gjekk ikkje lenge før dei opplevde dramatiske 
hendingar. Vi lar Haldor Lie fortelja: 

 

«Ein gong under krigen berga me opp ein tysk flygar frå vatnet. Me 
låg ute ved Algerøy. Då kretsa plutseleg eit ganske lite fly rett over oss. 
Det begynte å knalla og smella, og etter kort tid stupte han rett i sjøen 
ganske nær oss. Me tenkte at dette vart no eit skikkeleg havari, med ein 
tyskar, (og me var no ikkje så nøye på dei.) 

 

Piloten hadde flytevest og hoppa ut i fallskjerm, så han vart liggande i 
vatnet og ropa om hjelp. Me hadde med ei lita jolle, så me rodde bort 
og halte han opp. 

Me ville ta han om bord, men før me kom så langt, ropa dei fastbuande 
til oss at dei ville ta han på land, og tørka han opp. Dei ga beskjed til 
festningen på Sotra, som sende ein hurtiggåande båt, for å henta han. 

 

Det var flaks at han berga livet, så kaldt som det var i vatnet. Han landa 
4-500 m frå land, så å symja til land hadde han ikkje klart. Utan vår 
hjelp hadde han nok frose fort i hel. 

 

Seinare fekk me høyra at han kom frå Sola, og skulle til Herdla, men så 
fann han ikkje flyplassen. Dei hadde jo ikkje slike instrument då som 
me har no. Så han for i lufta til han gjekk tom for bensin, så det var vel 
derfor det small og skaut slik før han datt ned.» 

 

Lie-karane kvitta seg ikkje med Havlyn før i 1951, men alt i 1949 kjøpte 
dei ein større båt. Det var ein ombygd engelsk seglkuttar, Blenchantra, på 
68 fot. Han hadde vore brukt til linefiske på dei engelske bankane. 

 

Blenchantra, som vart bygd om, og fekk namnet Hjelmevåg. 

 

Dei første norske eigarane heldt til i Forlandsvågen, sør på Sotra. Dei 
bygde han om, så han fekk motor og overbygg, med styrehus og bru, men 
sjølve skroget var ikkje endra. Etter ombygginga skifta dei namnet på han 
til Hjelmevåg. Om hausten og vinteren brukte dei han til sildesnurping, 
Resten av året brukte dei han til fraktfart. Derfor sto han i fiskebåtregisteret 
då Lie-karane kjøpte han i 1949. 

Hjelmevåg, fortøydd utfor Li. 
 

 

Haldor fortalte vidare: «Me brukte Hjelmevåg i fraktfart på kysten. Om 
vintrane førde me på sild, slik med hadde gjort med Havlyn. På denne 
tida gjekk silda til sildoljefabrikkane og til salteri. Me gjekk i transport 
langs heile kysten heilt frå svenskegrensa og til Finnmark. 

 

I størjesesongen førte me makrellstørje utfor Helgelandskysten. Me 
lasta ute på øyane og lossa i Mosjøen. Derfrå vart størja sendt sørover 
med tog. 

 

Om hausten førte me mussa (småsild), til hermetikkfabrikkane. Då fór 
me til Trondheimsfjorden og opp til Bindal, sør i Nordland, der dei 
fiska småsild. Denne førte me sørover til fabrikkane her omkring. Me 
leverte på Hellesøy, deretter i Uskedalen, og på Os, - der det også var 
ein liten fabrikk. Slik heldt me på mest fram til jul. 

 

Me hadde Hjelmevåg like til hausten 1964. Då fekk me totalhavari på 
motoren, og han vart til slutt søkkt i Hovdasundet. Eg var ikkje med 
på då dei søkkte han, for på den tida var eg med Erling Nygård på ein 
ringnotsnurpar ute i Nordsjøen.» 

Det er mange som hugsar Hjelmevåg, og somme har vore mannskap om 
bord. Hilmar Skar, som er nevøen til Haldor, fortel: 

 

«Det var om sommaren 1951 at bror til Haldor, Johannes Lie gifta 
seg med Jenny Kvernes. Dei vart vigde i Os-kyrkja, og gjestane vart 
frakta med Hjelmevåg frå Kvernes til Os. På den tida var det vanleg at 
brudeparet vart pynta og fotografert i Bergen, så dei kom til kyrkja med 
bil. Etter at dei var vigde, skulle alle heim til Kvernes med Hjelmevåg. 
Brudgommen var maskinist om bord, og til og med på bryllaupsdagen 
tok han oppgåva alvorleg. Sjølv om både brura og gjestane protesterte, 
kasta han smokingjakka og entra maskinrommet i kvitskjorta. Det 
er inga enkel prosedyre å starta ein 60 hestars «Rubb». Først måtte 
han gløda motoren med parafinbrennar, og dette lukta både røyk og 
oljedamp. Så måtte han sleppa på startluft. Viss stempelet var riktig stilt 
sist motoren var i bruk, starta motoren rett veg. Når motoren var vel i 
gang, måtte han fylla opp at startlufttanken og smøreapparatet. Alt dette 
skjedde i eit trongt, og ikkje alltid reint maskinrom. Men motoren kom 
i gang, og da Johannes kom opp att, hadde han ein oljeflekk på skuldra. 
Men med jakka på igjen la ikkje dette nokon dempar på stemninga 
for resten av dagen. Sjølve festen var i huset til Jenny sine foreldre, 
Magda og Johannes på Kvernes, mens dansen var i løa på nabogarden, 
hos Hans Kvernes. Løa var nybygd, og golvet var både vaska og skurt. 
Høyet var enno ikkje i hus, så det var god plass til dans.» 

 

Bror til Hilmar, Erling Skar, har også ei historie, - frå han og Hilmar var 
smågutar: 

 

«Då eg var 12 år, og Hilmar var 10, fekk me vera med onkel Haldor til 
Kristiansand for å henta tønnestavar til tønnefabrikkane her omkring. 
På denne turen var onkel Edmund med som kokk. Me var mange om 
bord. Tante Ella, som seinare vart gift med Egil Kvale var med, og frå 
nabogarden hadde me med Margot Lie, som seinare vart gift med Hans 
Gjerde. Det var bruk for mange hender når ein skulle lasta tønnestav. 

 

Tønnestavane var ca. 1 m. lange, og dei vart leverte lause, utan å vera 
bunta i hop. Me måtte leggja dei i rommet for hand, ein og ein, tett og 
stabilt, så dei ikkje kunne flytta seg, og tok minst mogleg plass. Me 
kalla det «å platte». Dette var eit tidkrevjande nøyaktigheitsarbeid, der 
me alle tok del. Me brukte ei heil veke på å lasta båten. Då var rommet 
heilt fullt, og på dekk hadde me eit høgt lass med tønnestav, som me 

førte frå Kristiansand til Boga, og til Vedholmen utfor Os. 
 

Det var Jonsok mens me var i Kristiansand. Onkel Edmund tok Hilmar 
og meg med på tivoli, og me fekk køyra radiobil åleine. Det var nok 
seint på kvelden, for det kom politi og spurte om me var i lag med 
nokon vaksne. Til alt hell fann me onkel Edmund, og han gjekk god for 
oss. Men me tykte det var skummelt.» 

 

Erling Skar var med Hjelmevåg då motoren havarerte: 
 

«Sommaren 1963 var eg med på Hjelmevåg som einaste mannskap i 
tillegg til onkel Haldor. Me lasta fòrmjøl på mølla i Vaksdal. Me hadde 
mange losseplassar på Helgelandskysten, og det gjekk fint heil til me 
var nesten i Sandnessjøen. Då small det fælt, eg trur aldri eg har høyrt 
verre smell. Ein del av motoren hadde slite seg og kilt seg i veivrommet. 
Me vart taua til Sandnessjøen for reparasjon, og resten av lasta måtte 
over i ein annan båt. 

 

Motoren var ein Wichmann på 60 hk, og reparasjonen varte minst ei 
veke. Skaden hadde også slått hol i botnpanna, som måtte reparerast. 
Etter reparasjonen kom me oss heimover, og Hjelmevåg gjekk i eit par 
år til.» 

 

Totalhavariet skjedde først i 1964, heime på Li, nesten to år seinare, 
Det var ein lekkasje i dieseltanken som førte til at diesel kom inn i 
botnpanna som var gått lekk igjen. Då dei skulle starta motoren, blanda 
dieseldampen seg med lufta som vart teke inn gjennom botnpanna, og 
motoren fekk altfor stor dieseltilførsel. 

 

Hans-Erik, sonen til Haldor, fortel: «Motoren kom opp i eit svært 
høgt turtal, og til slutt vart toppen slite laus frå sylinderen. Toppen 
og stempelet fór til værs og raserte det meste av styrehuset som låg 
over maskinrommet. Sjølve toppen av motoren vog om lag 500 kg, 
så det må ha vore litt av ein smell. Far var i maskinrommet der han 
hadde prøvd å redusera turtalet. Han måtte gi opp, og skulle til å forlata 
maskinrommet då det small. Dette var det siste han huska før han vakna 
igjen, liggjande på magen oppå stempelet, ved sida av maskinen. Han 
hadde fått i seg nokre stålsplintar, og sjølvsagt var han kraftig forslått. 

 

Eldste bror hans, Klaus, var om bord då det small. Han rådde ikkje 

med å få han opp av maskinrommet åleine, og han tvilte på om han 
var i live. Kristina Lie som budde rett oppi bakken, fortalde at Klaus 
kom springande oppover bøen i sokkelesten. Folk frå fleire tun på Li la 
på sprang ned til sjøen for å hjelpa. Men då dei kom ned til sjøen, var 
Haldor sjølv i ferd med å klatra opp leideren frå maskinrommet. Det 
var nok berre flaks at det gjekk så godt som det gjorde. 

 

Sjølv om Hjelmevåg hadde drive føring, sto han jo i fiskebåtregisteret, 
og på denne tida var det tilskot for å ta fiskebåtar ut av fiskeflåten. Såleis 
fekk dei tilskot for å senka han. Båten ligg i fjorden, utfor Aspevik, som 
er like utfor grensa til Os. Der er det ekstra djupt, om lag 400m.» 

 

Haldor var ute av spel ei lita stund, men kom seg raskt i gang igjen, og var 
då med andre skuter. Alt i 1958 var han med Erling Nygård på Islandsfiske 
med «Kvitøy». Seinere var han med på loddefiske i Barentshavet. Så kom 
ein periode han og broren, Johannes, fiska i lag. 

 

Det hadde seg slik: Klaus og Johannes brørne hans, hadde ei skøyte i 
lag, som heitte «Stjerna». Då Klaus døde i 1966, mønstra Haldor av hos 
Erling Nygård. Så fiska han og Johannes i lag med «Stjerna» i nokre år. 

 

Om somrene hadde han med kona Olga, og minstebarenet, Hans-Erik på 
brislingfiske. Første gongen var Hans-Erik berre 5 år, og han seier det er 
så vidt han hugsar «Stjerna». Sjølv kalla dei henne berre for «Møviko», 
sidan ho kom frå Møvik. 

 

I 1967 kjøpte dei kutteren «Havsol» frå Nordfjord. Dei utrusta han 
med kraftblokk og nytta han til brislingfiske. «Møviko» blei brukt som 
hjelpebåt, og til «lysing». (Når ein set ut ein skarp lyskastar i sjøen om 
natta, samlar brislingen seg i lyset, og ein kan lett fanga dei med ringnot.) 

 

«Stjerna» vart kondemnert kring 1970, og året etter selde dei «Havsol», 
og kjøpte «Hjeltefjord». 

Hjeltefjord i Vargavågen på slutten av 1970-talet. Attmed ligg lysebåten. 
 

 

 
Også Hjeltefjord brukte dei til fiske, for det meste i vestlandsfjordane og 
opp til Trondheim, der dei fanga brisling, sild og makrell. Ein av dei siste 
turane dei var på sildefiske, var dei i Vestfjorden og Lofoten. I perioden 
1980 - 1985 låg Hjeltefjord i opplag i Vargavågen i Os, før dei selde han. 

 

Heilt på slutten av sitt yrkesaktive liv var Haldor i 4-5 år på fraktfart langs 
kysten med ei skute frå Boga. Seinare vart det mange år som pensjonist. 
Han var godt kjent i fjorden og heldt nok både eigen husstand og andre 
med fisk. 

Oldervollkarane 
av Tor Wold 

 

Kva gjer ei skute frå våre trakter i Polynesia? 
 

 

Oldervollbrørne som du skal få høyra om her, hadde mange skuter. Ei av 
dei siste skutene deira vart seld vidare, og ende sine dagar som frakteskute 
på Cook-øyane i stillehavet. Vi Menn sin artikkel om Ovoll på Cookøyane 
kan du lesa på heimesida vår. 

 

I fjor skreiv vi om Mons Oldervoll (1893-1970). Farfaren hans, Johannes 
Kleppe, var ein av dei som gjorde gode pengar på sildefiske tidleg på 
1800-talet. Seint på 1800-talet kjøpte far hans husmannsplassen Oldervoll, 
som låg under Li, og der vaks Mons opp. Mons var av dei første som 
skifta frå seglskute til motordrift tidleg på 1900-talet. På Oldervoll bygde 
han seg opp stor verksemd med fiske, og føringsoppdrag langs kysten. 

 

Han og kona fekk 6 barn frå 1920 og framover, 2 jenter og 4 gutar. Dei 
tre eldste gutane vart fiskarar og sjøfolk slik som faren. Då dei vart 

konfirmerte, dreiv faren fiske og frakt med skuta «Von», og i lag med 
han lærte dei sjømannskap. Då Mons i 1942 fekk levert «Fisken» frå 
Nordtveit skipsbyggeri i Fusa, var gutane vaksne, og i åra som følgde tok 
dei gradvis over etter faren. 

 

Den eldste av sønene, Einar Oldervoll, f. 1920, gifte seg og flytte til 
Bergen. I 1952 var skuta Von registrert på han. Dei to yngste sønene 
flytta til Os. Alfred, f. 1923, gifte seg med Gudrun Halhjem, og flytta til 
Halhjem. Johannes, f. 1927, flytta etter. Yngste guten, Magnus, f 1932, 
gifte seg og flytta til Bergen. Også han vart skipper. 

 

Leif Utskot var i lag med Oldervollbrørne den første tida, frå dei i 1947 
kjøpte «Alise 1», som dei hadde eit par år. Leif var med som medeigar og 
skipper – så tidleg var det berre han av dei fire som hadde papira i orden. 

 

Leif hadde ein fjerdepart i båten, ein kutter på 75 fot, som dei kjøpte på 
Karmøy. Han hadde tidlegare vore brukt på drivgarnfiske ved Island. Dei 
andre eigarane var Einar, Magnus og Johannes Oldervoll. 

 

Dei fekk Vinsjans Barmen til å byggja han om, så han gjekk betre i sjøen. 
Om vinteren førte dei sild, og om sommaren tønnestav frå Kristiansand til 
Boga. Av og til blei dei også leigd inn av Sognabåtane og HSD, og gjekk 
då i rutefart. 

 

Seinare tok Leif Utskot hyre hos Tvedt Sildeeksport, medan dei tre 
Oldervollgutane kjøpte ny båt, som dei kalla «Gaupholm». 

 

Dette var i 1951. «Gaupholm» var 64 fot, hadde ein 50 Hk Wichmann- 
motor og vart levert frå Nordhuglo båtbyggeri. 

 

For å finna ut meir om Oldervoll-karane har eg intervjua fleire som har 
vore mannskap hos dei: 

 

- Jarle Aspenes (f 1946), er ein generasjon yngre enn Einar, Alfred og 
Johannes, men han kjenner historia deira godt. Begge Jarle sine bestefedre 
dreiv med fiske. Farfaren hadde sagbruk på Aspenes, og morfaren dreiv 
tønneproduksjon på Halhjem, der ferga til Sandvikvåg går ut i dag. Alfred 
Oldervoll gifta seg med moster til Jarle, og slik vart dei to familiane 
naboar. Alt som 14-åring starta Jarle med strøjobbar hos Alfred. 

«Gaupholm» ved kai på Oldervoll, tidleg på 1950-talet. 
 

- Erling Skar, f. 1940, var også mannskap hos Oldervollkarane. Han 
fekk den første hyra si hos Alfred Oldervoll sommaren 1955, om bord på 
«Gaupholm». Han var nett ferdig med framhaldskulen, og vart hyra for 
100 kr veka, som kokk og mannskap.1 

 

- Hilmar Skar, Erling sin veslebror, var også med som gutunge. Han 
har seinare vore mange år i utanriksfart. Som pensjonist har han studert 
arkiva over dei registrerte fiskfartøya. Dei ligg hos fiskeridirektoratet og 
Trygdekassen, som faktisk var dei som registrerte fiskefartøya i mange 
år.2 

 

- Johannes Fagerlid, f. 1936, er no busett i Rosendal. Han vaks opp i 
Fagerli, på Utskot. Frå han vart konfirmert, dreiv han fiske, og både han 
og faren var sjøfolk. Også han hadde hyre hos Oldervollkarane. 

 

I 1959 hadde Johannes Fagerlid hyre på «Kyrre». Den 6. februar gjekk 
båten på Orreskjæra i Hustadvika. Dei var på veg sørover med ei sildelast. 
Heldigvis var vêret fint, og mannskapet vart redda over i ein annan båt, 

 
1 Eit lengre intervju med Erling Skar vert lagt ut på heimesida til historielaget. 
2 Hilmar Skar sin oversikt over Oldervollbåtane blir også lagt ut 

som la seg attmed havaristen, og tok dei til Ålesund. Seinare var Johannes 
styrmann på «Gaupøy», ein annan Oldervollbåt.3 

 

Jarle Aspenes, fortel: «Frå eg var 14 år hadde eg strøjobbar for Alfred 
Oldervoll, og etter kvart var eg med som byssegut. Det var hardt arbeid, 
og han var ein streng sjef, men han betalte godt. Den første hyra eg fekk 
var i 1961, då eg var med han til Oslofjorden. Derfrå førde me brisling 
t, som med leveret til ein sardinfabrikk ved Haugesund. 

 

I juni 1962, etter 9. klasse, fekk eg igjen hyre på «Gaupholm». Erling 
Skar, som var litt eldre enn meg, var også med. Me gjekk i fraktfart 
langs Norskekysten. Heile hausten gjekk me med frukt frå Hardanger 
til Nord-Noreg. 

 

«Gaupholm», med nytt kjennemerke. Han var seld vidare til Bømlo. 

 
Ofte var returlasta tørrfisk. Det var mykje arbeid med tørrfisken. Me 
måtte stabla ein og ein fisk. Først fylte me rommet. Då rommet var 
fullt, fylte me dekket. Me lasta så høgt at det var så vidt me såg ut av 
vindauga på styrhuset. 

 

Når me gjekk på kysten, var me avhengige av god. På 1960-talet 
gjekk me faktisk berre på spritkompass, sjøkart og landkjenning. 

 
3 Heile intervjuet med Jarle Aspenes blir lagt ut på heimesida. 

Navigasjonen var slik den hadde vore i seglskutetida, heilt utan moderne 
hjelpemiddel. Desse gamle karene kjente leia godt. Dei sa om ein kar 
som hadde gått mange turar, og beherska det godt, at han var «flink til 
å gå på kysten». Slike folk var ofte med som «bestmann». 

 

Seinhaustes, ein gong me kom nordfrå mot Brønnøysund, med ei stor 
dekkslast, blas det opp til stiv kuling frå nordvest, med snøfokk. Me såg 
ikkje skikkeleg i snøfokket, så me kunne ikkje få auge på innseglinga 
til Brønnøysund. Det var ureint farvatn, og me kunne gå på grunn. Eg 
skjønte det kunne vera farleg, for eg høyrde Alfred stønna og pesa. 

 

Heldigvis kom nordgåande Hurtigrute mot oss, og då visste me vegen. 
Me klarte å fortøya i le av ein holme, men uvêret fortsette, og om 
vinden skulle dreia, kunne me få problem. Me gutane fekk leggja oss, 
men eg trur ikkje Alfred søv stort den natta. 

 

Ein gong i 1962 hadde me ein «frukttur» nordover med appelsinar og 
druer frå Bergen til Bodø. Eg trur kanskje me smakte litt på frukta 
på vegen. Som returfrakt skulle me ha med materialar frå Bangsund 
utanfor Namsen. Der fraus båten inne. Det var ein trebåt, og Alfred 
ville ikkje gå i is med han, for då ville treverket ta skade. Me måtte 
venta på isbrytar. Me var to ungdomar på min alder om bord. Me var 
16-17 år, og vart kjent med to jenter. Eg var nok litt forelska. Så me 
syntest det sto til. Det gjorde ingen ting at me var innefrosne. 

 

Eg var ikkje lenge hos Alfred. Eg tok hyre i utanriksfart, og gjekk då 
dyktig ned i lønn. Det var hardt arbeid hos Alfred, men han betalte 
godt. Han ga lite ros. Først då eg hadde bestemt meg, og sa takk for 
meg, fekk eg attest: «Du har vore flink». Denne rosen var sterk kost når 
den kom frå han. 

 

I 1963 selde Alfred «Gaupholm» vidare til ein kar i Espevær for 100.000 
kr. Det var same summen som han ga for båten 9 år tidlegare. Alfred 
var godt nøgd, og det var også kjøparen, både med båten og prisen. 

 

Alfred stelte svært godt med båtane sine. Eg var med han på vedlikehald 
eit par somrar, og me slipte og stelte med treverket så det var så godt 
som nytt då han selde Gaupholm. Også teaken i styrehuset var like fin 
som ny. I dag ville ein tilsvarande båt kanskje kosta om lag 20 millionar. 
Gaupholm enda til slutt opp i Skottland der han vart hogd opp. 

1994, Gaupholm under opphogging i Skottland. 

 

I 1960 kjøpte Einar ein større båt i lag med Johannes, dei kalla han opp 
etter Gaupholm, men sidan den var større, foreslo ein «vittig hund» at 
dei skulle kalla han for Gaupøy, og slik vart det 

 

Gaupøy på veg sørover i Karmsundet. 

Alfred selde så Gaupholm, og kjøpte seg inn i Gaupøy, som han då åtte 
i lag med brørne. Dei sette ny motor i han. Det var ein Callesen diesel, 
frå Danmark. Eg hugsar enno lyden av den, ein roleg summande lyd 
som vogga opp og ned i styrke, det var lett å sova om bord i Gaupøy.» 

 

Dei hadde båten i 13 år, og gjekk i rute med armeringsjern frå jernverket i 
Mo i Rana til Danmark. I 1973 gjekk båten vidare til nye eigarar, og enda 
til slutt i Nederland. Etter ei stor ombygging er han no skuleskip med 
namnet Wylde Schwan. I 2014 var han i Bergen under Tall ships race. 

 
 

Tidlegare Gaupøy - no Wylde Schwan. 

 

 
Fakta om Oldervollbåtane: 

 

Stoffet er samla og systematisert av Hilmar Johannes Skar. Vi har forkorta 
det litt, men gjer heile oppsummeringa tilgjengeleg på heimesida som 
tilleggsstoff. 

 

FISKEN var bygd i 1928, 31 fot med 9 HK STABIL motor og 
registernummer H-23_SR. 

I 1934 er ikkje FISKEN med lenger, men da kommer VON med same 
registreringsnummer H -23-SR. VON hadde han truleg fram til han bygde 
nye FISKEN: 

 

«FISKEN»: Bygd ved Nordtveitgrend 1942. Eigar Mons Oldervoll. 
Registreringsnr.: H 6 SR Lengde: 42 fot. Truleg framleis i Oldervoll sitt 
eige i 1952. 

 

MS «ALICE 1»: Bygd ved T. Varaldsøy i 1908. Opphavleg tonnasje brutto 
49,19, Under dekk 47,24,   Netto 27,14, Lengde 65,5 fot Bredde 18,3 
fot Djupn 8,0 fot. Motor: 75 Hk. 13.10.1947 kjøpt av Einar Oldervoll, 
Samnanger. 

 

MS «GAUPHOLM»: Nybygg frå NORDHUGLO Båtbyggeri, oktober 
1951. Lengde 63,8 fot Bredde 18,0 fot Djupn 8,2 fot. Bruttotonn 49 
Netto 21. Motor: 50 HK Wichmann. Eigar: Einar Oldervoll med fleire. 
Alfred som var mest med under bygginga, og var skipper og største eigar 
frå starten. Johannes var med GAUPHOLM frå starten og var den einaste 
som hadde kystskippersertifikat på den tida. Planen var å rusta han ut til 
fiske med snurpenot etter makrellstørje. Størjebestanden fall kraftig, dei 
fekk han heller registrert som fiskefartøy med merket H 3 SR. Dei sette 
han inn i fraktfart. 

 

MS «KYRRE»: Bygd 1941 ved Rød Båtbyggeri i Risør. Lengde: 90,1 fot 
Bredde: 22,3 fot Dybde:10,2 fot. 14.03.1955 kjøpt av: Alfred Oldervoll 
partreiarlag, Gaupholm. 

 

MS «GAUPØY»: Bygd 1920 ved Deutsche Werke AG i Kiel. Levert 
som BROMBERG, seinare namn URSULA og HARIET. Overtatt av 
Deutsche Kriegsmarine i 1941 og brukt som troppetransportskip. 1960 
kjøpt av Einar Oldervoll Partreiarlag, Bergen og fekk namnet GAUPØY. 
1965 Ny motor Callesen 400HK. 

 

MS «OVOLL»: Bygd i Ringkjøping i 1962. Brutto: 299,96 netto: 161,67 
lengde: 138,5 fot bredde: 25 fot djupn: 8,55 Dødvekt: 473 22.10.1973 
kjøpt av partsreiarlaget «Brødrene Oldervoll» (Einar Oldervoll, 5000 
Bergen 5084 Tertnes) og omdøypt til OVOLL. 25.01.1991 Seld til 
Cookøyane og stroke frå Norsk Internasjonalt Skipsregister. 

Om Østvik - garden farfar 

og farmor rydda 
av Anne Elise Moe og Tor Wold 

 
Anne Elise Moe er dotter til Mons Østvik. Han vaks opp og levde hele 
livet på garden Østvik1, som familien hans rydda før han vart fødd. I fjor 
hadde vi ei kort omtale av Mons, og melkebåten, «Rapp». Det er mange 
som minnest Mons Østvik og mjølkebåten. Derfor tar vi med litt meir om 
mjølkeruta før vi slepp til Anne Elise, med forteljinga om besteforeldra 
hennar og ryddinga av garden Østvik 

 

Mons Østvik var mykje meir enn ein skipper på mjølkebåten, eller ein 
ferjemann. Han var godlynt og stemninga om bord var alltid triveleg. Han 
var som ein institusjon i seg sjølv. Alle kjende «Mjelke-Monsen», og om 
bord hos han vart ein kjend med nye folk frå andre delar av bygda. 

 

Mons var den yngste av søskenflokken. Forfedrane hadde vore fiskarar, 
og store-brørne fortsette med notlag. Sjølv hadde han cøliaki, og då han 
var ung, visste ein ikkje så mykje om denne sjukdomen. Han fekk nok 
problem med å ta del i notlaget, men han hadde pågangsmot og visste råd. 
Han bygde seg eigen båt, og starta lokal båtrute. 

 

Gardane utover fjorden var lenge veglause, men p.g.a. båtruta hans kunne 
folk få levert mjølka si. Han starta opp i 1949 og heldt på til 1976, og 
hadde avtale med kommunen om å frakta mjølka frå gardane, til meieriet. 
Når vêret var for dårleg til at mjølkebåten kunne gå, og dei vintrane isen 
låg tjukk, måtte dei på gardane kinna smør, slik dei gjorde i gamle dagar. 

 

Det var ikkje alle stader båten kunne leggja til. På garden Træet utanfor 
Solbjørg, måtte dei frakta mjølka til Solbjørg. Peder Solberg, (Vika- 
Peren) laga seinare kai, så mjølkebåten kunne leggja til. 

 

På det meste hadde Mons med seg 60 mjølkespann til meieriet på Tysse. 
Tilbake hadde han med bestilte varer frå dei mange butikkane. Og så var 
det post, og passasjerar til og frå. Skuleskyss av ungdomsskuleelvane frå 
Rolvsvåg hadde han også. Dagen kunne verta lang. Om alle passasjerane 
var klare etter ærenda dei hadde på Tysse, gjekk båten tilbake om lag 

 

1 Red. merk: Normert er stadnamnet eig. Austavika, men “Østvik” er mykje brukt om sst. 

kl 13. Var nokon forseinka, venta han. Så gjekk ruta tilbake alle dei 23 
stoppa han stundom hadde. Det kunne verta sein kveld før Mons’n var 
heime. 

 

Helge Hisdal og Anne Elise Moe har rekonstruert Mons si rute: 
 

Mjølkebåt-ruta frå Solbjørg til Tysse og retur, med mange stoppestader.2 
 

Vi fortset med litt om garden Østvik og fiskarfamilien som rydda han: Far 
til Mons Østvik, Anne Elise Moe sin farfar, heitte Engel Østvik (f.1867) 
og var frå «Øynæ» eller Liøyna. Han gifta seg med Johanna Nordbø frå 
Nordbøsjøen, også kalla Sjøbakken. Dei fekk to barn, Andreas og 
Samueline, Johanna levde berre til 1898, og i 1899 gifta han seg med 
søster til den første kona, Anna Elena Nordbø. Med henne fekk han 6 
barn. Sjøbakken var ein husmannsplass under Nordbø. Engel Østvik var 
søskenbarn til jakteskipperen Mons, så han vaks opp i eit tett maritimt 
miljø. 

 

Anne Elise Moe fortel: «Farfar og farmor rydda Østvik, medan dei budde 
i Øynæ. Dei bygde hus, løe og tre sjøhus. Det største sjøhuset kallar vi 
notahuset, det var der dei tørka nøtene. Dette var i ei tid med rikt sildefiske 
og brislingfiske, og dei gjorde det godt 

 

Far var yngstemann, og det var berre han som var fødd her i Østvika. 
Onkel Andreas var eldste broren til far, så han var med på mykje av 
arbeidet. Då dei begynte her, var det stor furuskog heilt ned til sjøen. Det 
var eit stort og slitsamt arbeid før dei fekk dyrka jorda og bygd husa, og 

det tok nok lang tid før dei kunne bu her. 
 

2 Vi legg ut omtale av ruta til «Rapp» på heimesida. 

Østvika, med det raude nothuset (Wiederøe 1962). 

 

 

 

Farfar hadde notbruk med to notbåtar, og ei skøyte. Denne kalla dei 
«vetlaskøyto». Han bytte henne seinare ut med ei som fekk namnet 
«Gullkalven», for med den gjorde dei så godt fiske. 

 

Eg hugsar farfar hadde kjøpt ein gammal lekter, som han reiv, for å nytta 
materialane. Lekteren var ein stor, gamal, nedrigga skonnert, «Valentine», 
som han hadde kjøpt frå England. Om bord fann dei ting som tyda på at 
han hadde opphav i Boston. Han hadde nær havarert utom Stadt i 1918. 
Ein utflytta samning, som kalla seg «Sigval», var med på dette, og han 
skreiv om «Valentine» i Samningen 21. januar 1988.3 

 

Før farfar var ferdig med å riva lekteren, tok eit uvær han, så han sokk 
utfor Østvik. Eg hugsar vraket, som låg der med spantane opp av sjøen. 
Det gamle naustet nedanfor gamlehuset har veggbord av eikeplankar 
frå Valentine. Desse veggborda står seg framleis godt, over 100 år etter 
havariet! 

 

3 Sjå heimesida vår, www.samnanger.historielag.no. 

http://www.samnanger.historielag.no/

Naustet med meir enn 100 år 
gamle eikeplankar, med hol 
etter trenaglar. 

 

 

 

 

 

 

 

 

 

 

 

 

Sjølv om far var yngstebroren var det han som overtok garden. Dei eldre 
brørne, Andreas (f. 1897) og Johan (f. 1899), overtok i staden notbruket. 
Johan vart gift med Cecelie Rolvsvåg, og skøyta, «Brødrene», låg hos 
han i Rolvsvågen, mens gavlbåten, som heitte «Østen», låg på Sagen, hos 
Andreas. Nota låg i nothuset på Østvik. 

 

Søskenborna mine - dei to sønene til Andreas - Engel og Anton Østvik, var 
med i notlaget som mannskap. Rattet frå Gavelen heng i dag på veggen 
hos Rut Østvik Øye, dotter til Anton. 

 

Far var berre med då han var ung, mest som kokk. Så sette han seinare i 
gang for seg sjølv med mjølkebåten.» 

 

 

 

 

 

 

 

 

Gavlbåten heitte 
Østen, men dei kalla 

han Gavelen 

Erling Nygård 
- skipper og fiskar 

av Tor Wold 

 

Erling Nygård slutta yrkeslivet som kaptein på turistbåten 

Lykkeper i Sognefjorden 

I fjor skreiv vi om Johannes Nygård og fraktebåten «Avance». Dei to 
sønene hans, Erling Nygård, f. 1928, og storebroren Hans, begynte tidleg 
på sjøen. Før dei vart konfirmerte, måtte dei ofte vera med og hjelpa far 
sin. Hans, som var eldst, utdanna seg til maskinist og var mange år på 
sjøen. Han har skrive om livet på sjøen, og dette stoffet vert lagt ut på 
Samnanger-historielag.no. 

 

Her skal det handla om Erling. Han døde i 2003, 75 år gamal, berre tre år 
etter den siste jobben sin, som tursitskipper i Sognefjorden om sommaren. 

 

Erling var ferdig utdanna som skipper i 1948, 20 år gamal. Han fekk hyre 
hos holmefjordingen Engel Tveit, og var kaptein på fleire av Tveit sine 

fiskebåtar. Det er mange samningar som har vore mannskap hos Erling, 
mellom anna på sildefiske utanfor Island. 

 

Han gifta seg i 1963 med Solveig Tveit Nygård, og dei fekk fire born. 
Ingen av dei valde sjøen som yrke. Erling ønskte heller ikkje det. 

 

Som skipper har ein eit stort ansvar - både for båt, mannskap og last. Om 
bord er ansvar og oppgåver fordelte, og alle må kunne lita på at dei andre 
gjer oppgåvene sine rett. Men uhell og feil skjer, og etter eit heilt liv som 
skipper kunne Erling sjå tilbake på fleire dramatiske hendingar. Nokre 
gongar hadde han meir nytte av sanitetserfaringa si frå militæret enn av 
skipperutdanninga. Han sydde sår og spjelka bein, og det hende han måtte 
gje morfin som smertestilling. 

 

Erling Skar reiste mykje i lag med Erling Nygård. Han var med i 1958 då 
det tok fyr i båten utanfor Island. Dei var på sildefiske med snurpebåten 
Kvitøy. I byssa var det ein oljeomn, og om natta hadde det teke fyr i 
treverket i byssa. Haldor Lie var med som bestmann, og han hadde kahytt 
like ved. Til alt hell oppdaga han røyklukta, og fekk med seg dei som søv 
akterut, så dei fekk sløkt brannen. Dette kunne gått heilt gale, men båten 
vart berga, og dei kunne gå heim for eigen maskin. 

 

Ein annan gong skulle dei frå Bergen til Boulogne med ei last med «isa 
fisk i kassar». Om turen tok for lang tid, ville fisken bli øydelagt. Under 
vegs vart det så fæla storm, at heile styrhuset fór av båten. Men dei måtte 
fram i tide med lasta, så dei gjekk til lands i Skudesnes. Der lasta dei alt 
over på ein annan båt, og tok i veg vidare til Boulogne. 

 

Arbeidsgjevaren til Erling, reiaren Engel Tveit, døydde brått i 1959, berre 
60 år gamal. Erling slo seg då i lag med austevollingen Alf Møgster, som 
han kjende frå før. Saman kjøpte dei ei gamal kvalskute, Lafjord, frå 
Flekkefjord. Dei fiska med Lafjord i 7 år, før dei bytte til ein større båt. 

 

 

 

 

 
Den ombygde 

kvalskuta Lafjord. 

Havsnurp - Den første båten Erling og Alf Møgster bygde saman. 
 

I 1967 fekk dei levert sin første eigenbygde båt, ringnotsnurparen 
«Havsnurp», frå eit verft i Haugesund. No vart Erling skipper og Alf 
Møgster bas, på eigen sjølvbygd båt. Kona hans, Solveig seier at dette 
var nok den stoltaste augneblinken i heile sjømannslivet til Erling. Han og 
Alf samarbeidde godt, så dei fylde godt ut for kvarandre. Erling var fiskar 
og sjømann, og Alf hadde god forretningssans. 

 

Dei to kompanjongane gjorde det bra, og i 1975 gjekk dei i lag med 
fleire Austevoll-familiar, og kjøpte endå ei skute. Båten, som heitte 
«Møgsterfjord», var då den største fabrikktrålaren og snurparen i Noreg. 
Ein periode var Erling og Alf også medeigarar i DOF-reiarlaget, som 
begynte med offshore supply-båtar. 

 

Tre år seinare, i 1978, bygde dei to igjen ein ny båt, som dei kalla 
«Lafjord», etter den første båten sin. 

 

Heile tida mens dei fiska, gjekk dei etter sild, med unntak av den perioden 
det var fangststopp. Med både Havsnurp og den siste Lafjord, fiska dei 
mykje makrell om somrane. Dette var greitt fiske. Det fisket dei kvidde 
seg for, var Loddefisket i Barentshavet. Det starta opp i januar, og vart 
nok som ei erstatning for vintersildfisket, då sildestamma var ned-fiska. 

 

Loddefisket var hardt på grunn av kulda. Båtane vart raskt nedisa, og dei 
måtte ofte gå lange skift og pikka is i sjøsprøyt og sterk kulde, slik at ikkje 

skuta skulle verta så topptung at ho kantra. Erling fortalte at eit tau kunne 
samla så mykje is at det vart tjukt som låret på ein mann. 

 

Den siste perioden dei hadde Lafjord, leigde dei han ut til kystvakta. Då 
gjekk dei med halv sivil og halv militær stab. Dette var roleg og greitt 
arbeid, det var berre å halda båten i gang. Dei slapp å bala med nøter, trål 
og fisk. 

 

Då ungane var små, var Erling ofte lenge ute om gongen. Solveig fortel 
at det var ikkje alltid lett å vita når eller kor han kom i land. Ofte vart ho 
ringt opp for å henta han på ein kai ein plass i Hordaland. Men det var 
ikkje alltid ho fann han der ho trudde han skulle vera, så ho måtte leita 
etter han. Dette var jo før mobiltelefonen si tid, så det hende ho sto i ein 
telefonkiosk og måtte ringa til kompanjongen på Austevoll for å finna 
Erlingen. Ein gong han hadde vore lenge ute, hadde han anlagt skjegg, 
noko som var uvanleg på denne tida. Då Solveig og ungane kom for å 
henta han, kjente dei han ikkje att der han stod i styrehuset. 

 

Erling gjekk på land i 1982, men han vart ikkje arbeidsledig. Han starta 
mellom anna med ålefiske. Ålen vart seld til Danmark, der røykt ål er ei 
stor delikatesse. 

 

 

Lafjord var oppattkalla etter kvalskuta dei først kjøpte ilag 

Lykkeper i framgrunnen - om bord her var Erling Nygård skip 
 

 
Etter at han gjekk på land, tok han del i Sambygg, som stod bak utviklinga 
av Bjørkheimsområdet og Brendahaugen. På fritida spela han bridge. 

 

1984 starta han fiskeoppdrett i lag med broren Hans. Dei etablerte Nygård 
Fisk AS, og fekk oppdrettsløyve og godkjent lokalitet. Dei fekk ikkje 
konsesjon på laks og aure, men på kveite, piggvar og torsk. 

 

Dei prøvde seg med torskeoppdrett, men torsken vaks så seint at det lønte 
seg ikkje. Difor kjøpte Erling i 1990 ein lakse-konsesjon (Quatro Laks) 
saman med bla. Ernst Ove Hjartnes. Dei etablerte oppdrett med anlegg på 
Skåtavågen ved Vindenes og på Nygård. Han treivst godt med dette, og 
med anlegg på Nygård kunne han følgja med på drifta. Dagleg var han 
nede på anlegget. I dag er Quatro Laks ein del av Tombregruppen. 

 

Åtte år seinare kjøpte Erling seg inn i «Lykkeper». Denne båten gjekk 
som selskapsbåt på Oslofjorden, og Erling feira 70-årsdagen sin om bord. 
Eigaren hadde eit ynskje om å prøva seg med turisttrafikk i Sognefjorden 

per i to somrar etter han var fylt 70 år. Foto: Erling Hellesund 

 

om sommaren, og Erling fekk hyre som skipper. 
 

I februar månad, og rett etter 70-års-feiringa, skulle Erling føra den lite 
sjødyktige båten rundt Lista. Vest for Lista kom dei ut for eit uvêr, og då 
fekk han verkeleg bruk for evnene sine som skipper. Han måtte stå med 
mørklagt styrhus, hovudet ut gjennom vindauget og sneipen i kjeften, for 
å følgja med på bølgjene, så båten ikkje kantra. 

 

Det vart ein krevjande tur. Alt som var laust måtte surrast fast, men dei 
kom til slutt fram til Eikelandsosen. Vel i hamn, var heile mannskapet 
utslitne og likbleike etter den dramatiske turen. Men Erling såg ut til å ha 
greidd seg bra. Ein av dei som var med, kommenterte det slik: «Sjå på 
han, han berre går i land». 

 

Slik kom Lykkeper til Sognefjorden, der Erling gjekk med han sommaren 
1999 og 2000. Då han endeleg gav seg, 72 år gammal, kunne han sjå 
tilbake på eit langt og rikt liv som fiskar og skipper. 

Jørgensen på Utskot 

- folket og båtane 
av Tor Wold 

 
Eg har avtalt å treffa Jørgen og Kjell Jørgensen på Utskot. Dei to trivelege 
karane tar seg god tid, og fortel gjerne om tida på sjøen. Frå 1976 til dei 
selde den siste skuta si i 2014, dreiv dei kystfrakt i lag med broren Helge. 

 
 

Kjell og Jørgen Jørgensen, med «Liodd» i bakgrunnen. 
 

Kjell og Jørgen har seinare halde seg på land, men Helge, som er yngst, 
tar fortsett vikaroppdrag som styrmann. Som 3. generasjon sjøfolk har 
karane litt å fortelja: Det starta med besten og bror hans. 

 

Gamle Jørgen Jørgensen (1903-1995) frå Utskot må ha vore ein seig kar. 
Då han var 80, var han godt i gang med å byggja seg ein sjark på 32 fot. 
Båten skulle heita LIODD, etter to tidlegare båtar han hadde vore med og 
eigd. Han var tidlegare ein gong med å byggja båt, og sidan det var det 
kjekkaste arbeidet han hadde hatt, ville han laga ein til. I 1989 sjøsette 
han sjarken. 

Kjølen vart strekt i 1982. Jørgen i kvit skjorte til høgre. 

 

 

Som heilt unge var Jørgen og bror hans, Even (1906-1996) med på 
sesongfiske. Då dei var om lag 30 år hadde dei spart nok til å kunne dei 
kjøpa seg båt sjølve. Dei kalla han «Diamant». 

 
 

Diamant på beddingen i Åkrafjorden 1933 eller -34. 

 

«Diamanten» vart bygd i Åkrafjorden hos Olav Juvet, og hadde ein 
Nordlys-motor, på 30 hestekrefter. Motoren var bygd hos Holdhus i 
Eikelandsosen, og vog sikkert eit tonn. 

Dei lagde liknande motorar på Rubbestadneset. Sylindrane var så store, 
at dei sa at om dei kunne dra veslebroren sin gjennom sylinderen, så var 
motoren på 20 Hk, og om dei kunne dra ein velvaksen katt gjennom, så 
var han om lag 3 Hk. 

 

I 1938 selde dei «Diamanten» til Normann Misje i Øygarden. Men i 1941 
vart båten stolen av ni ungdomar. Det var fest på lokalet den kvelden, og 
ungdomane rømde i finstasen. Eigaren sat og åt kveldsmat, då han høyrde 
at båten starta, og skøyta fór ut medan dei om bord song fedrelandsongen. 
«No forstår eg korfor dei kom på butikken i går, og ville gjera opp for 
seg», sa han - han skjønte at dei rømde til England. 

 

Då Jørgen og Even selde «Diamanten», kjøpte dei straks ny båt, Liodd, 
som vart bygd i Nordtveitgrend i Fusa, og levert i 1939. Dette var den 
første av i alt tre båtar med namnet «Liodd». 

 

Det første krigsåret - i 1940 - var Jørgen og Even på tur sørover med 
«Liodd». Dei var tre båtar i lag, som skulle forbi Stadt. Der gjekk det 
rykte om at det var lagt ut miner, men dei ville forsøka å koma seg forbi. 
Ein av de andre båtane, «Kapp» hadde ein modig skipper, for han sa: 

 
 

«Liodd» 1939 - 1942 

«Eg er godt kjend her og kan gå først. Vi skal gå så nære land at verken 
engelskmenn eller tyskarar tør å gå her. De andre får koma etter meg, men 
hald så god avstand at viss eg går i lufta, så klarar de å bakka opp.» Det 
gjekk bra, men like etter, ute i Hovdasundet, i Samnangerfjorden, var det 
ein kar frå Aspenes som vart sprengt av ei mine, og omkom. 

 

Det var utrygt å eiga båt under krigen, tyskarane konfiskerte mange båtar 
og brukte dei til eigne formål. Så alt i 1942 selde dei «Liodd», og bestilte 
ny båt frå Nordtveitgrend. Jørgen og Even var sjølv med og bygde, dei 
kjøpte tømmer på rot nær verftet, hogde det, og fekk det ned til sjøen. Så 
slepte dei det til Nordtveitgrend, der dei fekk det skore og tørka. Jørgen 
var også med som handlangar under sjølve bygginga, og det var slik han 
lærde å byggja båt. 

 

Fleire av dei som hadde bestilt båtar under krigen sørgde, i samarbeid 
med verftet, for å få båtane ferdige så seint at dei vart leverte først etter at 
krigen var slutt. Brørne Sandvik og brørne Jørgensen var av dei som slik 
fekk utsett ferdigstillinga. 

 

I 1945 fekk Jørgensenkarane sin «Liodd» nr. 2, og Sandvikskarane, 
Andreas og Peder, fekk sin «Sandvik». Dei vart sjøsette same dagen. 

 

Rett etter krigen var det stort vintersildfiske. Vinteren 1948 gjorde eit 
par båtar frå Nord-Noreg kanskje verdas største sildefangst: Det var 
fiskeskøytene “Sollys” og “Antonet” som fanga ein enorm sildestim 
heilt inne i hamna i Svelgen. Dei stengde av heile inste fjordarmen, og 
fangsten var truleg eit par hundre tusen hektoliter sild. Dei neste vekene 
vart 78.000 hektoliter av fangsten berga, og dei heldige fiskarane kunne 
betala både båt og bruk – og attpå vart dei «søkkrike». Denne vinteren 
gjekk både «Liodd» og «Sandvik» i skytteltrafikk frå Svelgen med sild. 
Samningane tok del i eventyret, og førte silda sørover, mellom anna til 
Rolf Olsen på Askøy, som salta sild i tønner, og til sildoljefabrikkane i 
Hordaland. 

 

I etterkrigsåra førte «Liodd» også på småsild og brisling som dei leverte 
til hermetikkfabrikken til Joachim Misje i Øygarden, og til Bjelland i 
Stavanger. Mykje sild gjekk også til sildoljefabrikkane. I mange år førte 
dei kassar frå land og sild tilbake, under vintersildfisket. Fullasta kunne 
«Liodd» ta 750 hl i rommet og 250 hl i bingar på dekk. 

Utanfor fiskesesongen fekk dei oppdrag hos «Sjøtransport», eit 
meklarfirma i Bergen. Då frakta dei stykkgods. Det vart mange turar med 
gjødsel frå Glomfjord, og om hausten frakta dei frukt til Nord-Noreg. 

 

 
 

«Liodd» på Gaupholm. 
På kaien barneborna til gamle Kjell, Jørgen og Kjell. 

 
 

Jørgen Jørgensen og kona Lina fekk berre eitt barn, sonen Elvin, (1928- 
2001). Lina døydde same året som sonen vart fødd, så Elvin vaks opp i 
storfamilien med besteforeldra i huset. Han var 17 år då krigen var slutt, 
og han fekk jobb hos faren straks «Liodd» var på kjøl. Han var med 
til slutten av 50-talet, då gav han seg som sjømann, og sysla mest med 
heimafiske. Elvin gifta seg med Kristina Gangstø frå Fusa, og dei fekk 
gutane Jørgen, Kjell og Helge, som alle satsa på sjøen. 

 

Gamlekarane, Jørgen og Even, dreiv «Liodd» vidare i kompaniskap, heilt 
til Even gav seg, om lag 60 år gamal. Dei siste åra dreiv Jørgen i lag med 
dei to eldste barneborna, Jørgen (f. 1951) og Kjell (f. 1952). Dei starta 
begge sjølivet straks dei vart konfirmerte, og etter berre eit par år kjøpte 
dei seg inn i «Liodd». 

Då Helge var ferdig med ungdomsskulen, tok han over etter bestefaren, 
men så skulle han ta kystskipperskulen. Då måtte gamle Jørgen til igjen 
som vikar, så han gav seg ikkje som sjømann før i 1976. Då var han fylt 
73 år. 

 

Foto frå Samningen 9. februar 1978. 
 

Ei stund var det fleire generasjonar Jørgensen som dreiv i lag med 
frakteskuter på Utskot. Dei arbeidde godt i lag, med sans for humor og 
for å ta vare på dei gode historiene. 

 
 

Her er heile familien på tur med «Liodd» i 1973. 
I framgrunnen gamle Jørgen, og svogeren, Aksel Lundebø. 

Gamle Jørgen slutta ikkje å arbeida sjølv om han gjekk på land. Mellom 
anna arbeid spikra han pallar, som han selde til Skretting, Stavangerfirmaet 
der familien hadde transportoppdrag. I over seks år heldt han på og bygde 
på sjarken. Han gav seg ikkje før han var ferdig. 86 år gamal fekk han 
sjøsett «Liodd», som var den 3. båten hans med det namnet. «Liodd» ligg 
framleis ved kaia på Utskot, og er vel vølt og stadig i bruk. 

 

 

 

 

Jørgen Jørgensen og «Liodd», som han bygde då han var over 80. 

Samningen som tok seg gard 
uti havgapet 

av Tor Wold 

 

Trellevika ligg «midt i matfatet», om lag midt på kartet. 
 

I årboka 2020 fortalte vi om Kikedalsbonden, som døydde i svartedauden 
(1349-50). Etter svartedauden flytta mange av dei som hadde overlevd 
pesten, fordi mange gardar med god jord var blitt folketomme, og låg 
aude. 

 

Dette er historia om ei slik hending. Anne Lønnebakken f. 1956, er gift 
med Kjell-Magnar Lønnebakken. Slekta hennar kjem frå garden Trellevik 
sør i Øygarden kommune. Den første skriftlege kjelda om busetting i 
Trellevika, seier at i 1519 budde det ein Anders i Trellevika. Han var 
skyttar i Sartor skipsreide, og det betyr at han hadde plikt til krigsteneste 
for kongen i København. Dette er alt vi veit sikkert om tidleg busetnad 
i Trellevika. Men Anne fortel ei historie som har gått i familien hennar: 
Etter at svartedauden tok livet av alle på garden, kom det ein samning og 
tok garden opp att.i 

 

Ofte er det noko i slike segn. Vi kan ikkje vere sikre, for det er ikkje 
skriftlege kjelder frå denne tida. Men det er godt mogleg at folk frå 
Samnanger slo seg ned i Trellevika. 

Bygdeboka for Sund fortel at det var det det rike fisket som var hovudkjelda 
til mat og inntekt i Trellevika. Jord til åkerland og beitemark var det lite 
av, så dei hadde berre korn og poteter til eige bruk. Så vi kan gå ut frå 
at det var fisket som freista ein samning til å slå seg ned i havgapet i 
Trellevika. 

 

Historia om samningen som reiste til Trellevika har gått i slekta til Anne 
Lønnebakken i fleire hundre år, og truleg er ho sann. 

 
 

Trellevika sør i Øygarden. 
 

 

Om vi berre skal stole på skriftlege kjelder, kjem vi ikkje så langt bakover 
i tid. Det er lite å finne i arkiva om vanlege folk, før på 1800-talet. Først 
i dette hundreåret kom det system på manntala. Det finst jo skriftlege 
kjelder før dette, men det blir tynnare med materiale jo lengre ein går 
bakover i tid. Det er først etter kristninga av Noreg at vi har eigentlege 
skriftlege kjelder. 

 

I dei to neste artiklane skal vi gå riktig langt tilbake, heilt til steinalderen. 
Budde det folk her då, og korleis levde dei? Skal vi få vite meir om det, 
må arkeologane hjelpe oss. 

 

 
 

i Bygdebok for Sund kommune 

Steinaldergrava 

ved Samnangerfjorden 
av Tor Wold 

 

 
Før vi går laus på steinalderen, treng vi å vite korleis arkeologane deler 
inn historia før mellomalderen: 

 

Eldre steinalder: ca. år 10.000 - 4.000 f kr. 

Yngre steinalder: ca. 4.000 – 1.800 f kr. 

Bronsealder: 1.800 – 500 f kr. 
 

Jarnalder: 500 f.kr – ca. 1.050 e kr. (Vikingtida inngår i jarnalderen.) 
 

 
 

Steinsland. I strandkanten fann dei ein sigd, og då nyevegen over 
garden vart bygd, dukka det opp ei steinøks. 

Vi kan slå fast at det var folk i Samnanger i steinalderen. Dette veit vi, 
for det er funne steinreiskap fleire stader i Samnanger. Då vegen frå 
Havnabekken opp på Steinsland vart lagt om på 1970-talet, fann dei 
skraper av flint og ei trinnøks av diabas – ein lavastein som er eigna til 
øksemateriale. Dessutan fann dei ein kjerne av ryolitt – også ein lavastein, 
men den liknar meir på glas og kan gje skarpe skår som er eigna til knivar 
og pilspissar. Alt dette vart levert inn til Historisk museum i Bergen. 

 

Sommaren 2018 fann Andrea Steinsland og Nicolai Totland ein flintsigd 
på Steinsland. Dette viser at ein dreiv jordbruk her.i 

 

På Solbjørg er det funne ein flintdolk frå yngre steinalder, truleg om lag 
2000 f.kr.ii 

 

Materialet i desse steinalderreiskapa finst ikkje nokon stad langs 
Samnangerfjorden. 

 

I tidleg steinalder var det nok litt flint spreidd langs strendene på vestlandet, 
men seinare kan flint ha vorte importert frå Danmark, Sør-Sverige, eller 
Austlandet. Materialet til steinøksa, diabas, kjem frå Stakaldeneset 
i Sunnfjord, rett aust for Florø. Ryolitten dei fann på Steinsland, kjem 
truleg frå Ryvarden på Bømlo. 

 

Steinalderfolket i Samnanger har altså skaffa seg steinmateriale utanfor 
lokalområdet. Dei hadde båtar med plass til mange personar, og dei kunne 
reise langt. 

 

Vi skal no til garden Søre Holmefjord, som ligg tvers over fjorden for 
Solbjørg der dei fann flintdolken. I mai 1984 var Johannes H. Holmefjord 
i gang med å fjerne lausmassane under ein heller på garden sin. Då 
oppdaga han beinrestar. Han trudde først nokon hadde gravlagt eit dyr 
der, men så skjønte han at det var menneskebein. Historisk museum i 
Bergen vart kontakta, og det viste seg at skjelettet kjem frå ein mann som 
vart gravlagt under helleren omlag 2100 år f.kr, for 4.200 år sidan.iii Dette 
var i siste delen av yngre steinalder, 2-300 år før bronsealderen starta her 
i Norden. I jordlaga under helleren fann dei spor etter seinare busetnad, i 
jarnalder og mellomalder, men ikkje frå den tida skjelettet vart gravlagd 
der. 

Mannen var om lag 30 år. Han hadde ein skade i ein ryggvirvel etter 
ein spiss gjenstand, men han levde ei stund etter skaden, som hadde 
grodd. Kosthaldet hans var variert, både plantekost, landpattedyr, fisk og 
sjøpattedyr. 

 

På denne tida levde folk som nomadar, utan fast buplass, slik som folk 
i jeger- og sankar-samfunn har gjort opp til vår tid. Vi kjenner liknande 
levesett frå t.d. inuittane på Grønland. 

 

Arkeologane fortel oss at for 4000 år sidan hadde folk allereie budd og 
jakta på vestlandet i fleire tusen år. Dei nytta området i låglandet og ut mot 
sjøen, men dei var også innover i landet så langt som Hardangervidda, der 
dei jakta på rein. 

 

Holmefjormannen har nok ikkje budd der dei fann han, for arkeologane 
fann ikkje spor etter busetnad frå steinalderen. Truleg har han berre vorte 
gravlagd der etter at han har døydd under ei reise eller ein jakttur. Kanskje 
han hadde vore i Samnangerfjella og jakta rein? 

 

Vi veit nemleg at i fjellet mot Hamlagrø finst både fangstgraver og 
bogesteller, som har vore brukt av fangstfolk som har jakta rein. Vi 
har inga datering av deisse funna, men fangsteknikkane vart nytta frå 
steinalderen og fram til 16-1700-talet. Dette er teknikkar som ein også 
finn spor av på Hardangervidda og mange andre stader. 

 

Så vi har god grunn til å tru at Samnanger har vore brukt av folk fleire 
tusen år tilbake i tid. Området vårt har nok vore attraktivt som jaktområde, 
i lang tid før folk tok til med husdyr og jordbruk. 

 

 

 

 

 
 

i Samningen 18 okt 2018 
 

ii Bergen historiske museum. 
 

iii Bjerck, Hein Bjartmann, 1984, Rapport fra undersøkelsen i 
Holmefjord, Historisk museum, UiB. 

Steinalderfolket i Samnanger 

- kor kom dei frå? 
av Tor Wold 

 

 
Steinalderfolket i vårt område levde som nomadar. Dei flytte seg dit det 
var mat å finne. Truleg nytta dei skinnbåtar med plass til fleire personar på 
reisene sine. Samnangerfjorden og Hardangerfjorden går i kvarandre ytst 
i fjordane. I ein slik skinnbåt er ikkje vegen lang frå Samnanger til øyriket 
mellom Bømlo og Austevoll. 

 

Vegen frå Tysse til Espevær er ikkje lang med båt. 

Heile dette området er rikt på arkeologiske spor. 

Dette området var av dei første områda som vart isfrie etter at isen 
trekte seg tilbake for ca. 10.000 år sidan, og like etter kom dei første 
innflyttarane. Dei som kom, nytta flint som reiskapsmateriale. Det fanst 
nok ein og annan flintstein i fjøra, men ikkje slik som i Danmark der det 
er flint over alt. Snart måtte dei finne anna materiale til reiskap. 

 

Dette var folk som kunne sakene sine. Dei var like glupe som oss. Sidan 
steinalderen har vi ikkje utvikla oss når det gjeld verken intelligens eller 

fysikk. Dei var ekspertar når det gjaldt å laga funksjonelle reiskap av 
stein, så dei visste kva dei såg etter når dei leita etter nytt steinmateriale. 

 

På Bømlo fann dei det dei trong. På ei lita øy utanfor Espevær fann dei 
grønstein. Steinalderfolket sette livet til for å få tak i nett denne steinen, 
som dei nytta til øksemateriale. 

 

Hespriholmen, og Langevåg der steinen vart tilverka. 

 
 

Det var på den vesle Hespriholmen, heilt ute i havet, dei hadde steinbrotet 
sitt. Derfrå frakta dei steinen i land, der dei tilverka steinen til ferdige 
steinøkser. Ved Langevågen har arkeologane funne spor etter ein stor 
buplass med mange menneske, som levde av å lage steinøkser. Steinbrotet 
på Hespriholmen var i bruk frå ca. 7000 f.Kr., til om lag 2000 f.Kr. 

 

For nokre år sidan padla vi ut til Hespriholmen. Vi hadde godt vervarsel, 
så vi følte oss trygge, men etter ei lita endring i vinden, fekk vi merke at 
vi var på ope hav. Vi gjer det ikkje igjen. Men dette dreiv steinalderfolket 
med i 5000 år. 

Steinbrotet på Hespriholmen, sett frå vest. 
 
 

Truleg har dei fjerna om lag 400 kubikkmeter grønstein frå holmen, 
om lag tusen tonn. Truleg vart dette til i overkant av 200.000 økser. Dei 
sprengte steinen ved å brenne bål så steinen vart varm, deretter helte dei 
på sjøvatn. Då sprakk steinen. I tillegg har dei nytta store klubber for å slå 
laus stein. Brensel måtte dei fløte ut. Dei tilverka grove emne på holmen 
før transporten vidare. Alt dette finn arkeologane spor etter. 

 

Alt dette måtte skje i godt ver, om sommaren. Når steinen så var berga i 
land, hadde ein god tid resten av året, til å produsere øksene. I Langevågen 
har ein funne avhogg etter produksjonen, og slipesteinar der dei gjorde 
øksene fine og skarpe. 

 

Denne steinindustrien kravde god organisering. Det har vore eit 
velorganisert samfunn, der mange arbeidslag har drive med spesialisert 
verksemd. Dei dreiv bytehandel, og når så mange sysla med stein, 
måtte dei truleg ha andre som skaffa mat, og alt anna dei hadde trong 
for. Grønsteinen må ha vore ein verdifull ressurs for dei som budde her. 

Øksene er funne over store delar av Vestlandet og nokre få eksemplar er 
funne på Austlandet. 

 

Berre to mil nord for Hespriholmen og Langevågen, ligg Siggjo, det 
høgaste fjellet i Bømlo kommune. På toppen fann dei Rhyolitt. Denne 
steinen liknar litt på glas, så ein kan slå skarpe fliser av han. Slik skaffa 
dei seg materiale til pilespissar og skjerande verktøy. 

 

I artikkelen om Holmefjordmannen fortel vi om steinalderfunna frå 
Steinsland. Under vegbygging på Steinsland på 1970-talet fann dei ein 
kjerne av Rhyolitt, Samnangerfolket hadde kontaktar, og skaffa seg stein 
til pilespissar og knivar frå Bømlo. Pussig nok var ikkje Steinslandsøksa 
av grønstein, men av diabas. Denne øksa kjem frå eit anna steinbrot lengre 
nord, like ved Florø. 

 

 

 

 

 

 

 

 

 

 

 

 

 

 

Kjelde: Wikipedia 
 

Kartmateriale: Norgeskart.no 
 

Lenke til nyare arkeologi langs Langevågen: 
https://www.facebook.com/hovlandsarkeo/ 

 

Lenke til video om Hepriholmen: 
https://www.youtube.com/watch?v=_2AG9up_SoU 

 

Lenke til video om Siggjo: 
https://www.youtube.com/watch?v=POKjPXjVkW8 

http://www.facebook.com/hovlandsarkeo/
http://www.youtube.com/watch?v=_2AG9up_SoU
http://www.youtube.com/watch?v=POKjPXjVkW8

Hennys barndom på Sagen 
av Katarina Thorsvik 

 

 

Dette er historia om oppveksten til Henny Gullborg Sagen Bogevik. 
Historia tek for seg korleis det var å veksa opp som jente på Sagen1 etter 
andre verdskrigen, og korleis ho og søstrene måtte hjelpa til på sagbruket. 

 

Henny Gullborg Sagen vart fødd 2. september 1933 på Sagen. Odelsdottera 
vaks opp saman med foreldra sine Engel (1893- 1976) og Sigurda (1899- 
1958), søstrene Aslaug (1935) og Evelyn (1938- 2021). På Sagen var 
det gode forhold til å driva sagbruk, og familien til Henny har drive med 
dette heilt tilbake til 1600-talet. Dei hadde også eit lite gardsbruk der dei 
hadde kyr, sauer og høns. Levekåra var simple. Kosthaldet var enkelt 
med for det meste havregraut, fisk og poteter. Det var mykje uro rundt 
om i verda, og Europa arbeidde med å komma seg på beina igjen etter 
andre verdskrigen. Det var høg arbeidsløyse, arbeidskonfliktar, prisfall, 
og splitting i Norge. 

 

Henny fortel at ho og søstrene tidleg måtte hjelpa til på sagbruket og elles 
på garden. Medan mor var i huset og heldt orden der, var døtrene ute og 
jobba med far til kvelden kom. Mora klarte seg sjølv i huset, så det var 

 

1 Red. merk: Normert er stadnamnet eig. Saga, men “Sagen” er mykje brukt om sst. 

arbeidet på sagbruket det trongst hjelp til. Sidan dei ikkje hadde nokon 
brør, var det forventa og naturleg at jentene hjelpte til med sagbruket og 
arbeidet der. Det var nemleg her inntekta kom frå. Etter skuledagen var 
slutt, sende mora dei ned til sagbruket for å «ta ifrå stavane», som ho 
alltid sa. 

 

Stavane, som dei laga tønner av, måtte Henny og søstrene setja opp i 
la, som vil seia at dei skulle stå å tørka før det kunne lagast tønner av 
dei. Tømmerstokkane dei laga tønner av vart slept inn fjorden, drege opp 
på land, og sagde i passelege lengder på cirka 1 meter. Saginga var det 
faren og mora til Henny som stod for, av og til måtte Henny også hjelpa 
til. Dette var hardt arbeid og Henny hugsar at sveitten rann. Faren til 
Henny køyrde deretter kubbane i trillebår inn i sagbruket, kor dei vart 
delte opp i tønnestavar. Stavane var det Henny og søstrene som samla opp 
i trillebår, før dei køyrde dei ut der dei skulle tørkast. Henny hugsar godt 
kor viktig det var at stavane stod perfekt oppstilte i la. Når dei var tørre, 
måtte jentene frakta dei inn igjen, slik at faren kunne montera tønnene. 
Restane av tømmeret vart til flis, som søstrene samla saman i trillebåra og 
la i eit la. Flisa vart tørka og brukt til ved og til komfyren for å laga mat. 
Dette var ein krevjande prosess som heile familien bidrog til. 

 

Søstrene måtte også hjelpa til med materialet som det skulle lagast 
makrell- og sildekassar av. Dei måtte stabla materialet etter at faren hadde 
skore dei opp, men dei trong ikkje tørkast slik som stavane til tønnene. 
Faren skar og skar i hurtig tempo, og Henny og søstrene måtte vera kjappe 
for at ikkje haugen skulle verta stor. Spikringa var det faren som stod for, 
men av og til fekk dei spikra gavlen på kassen - og det var ein stor og 

 

Aslaug og Henny. 

ærefull jobb. Trekassane og tønnene vart selde til fiskehandlarar i Bergen, 
mellom anna til Hallvard Lerøy, som i dag er eigar av fiskeoppdrettet på 
Sagen. 

 

I tillegg til å laga tønner og fiskekassar, selde faren til Henny isblokker 
til fiskehandlarar i Bergen. Dette arbeidet var hardt og tungt, og det var 
mange menn som samarbeidde om arbeidet. Sagen-jentene fekk beskjed 
om å halda seg langt vekke når mennene arbeidde med isen, for det var 
farleg. Salet av isen, tønnene og kassane var inntekta familien hadde, og 
gjorde at dei aldri opplevde noko naud. 

 
 

Løa til familien Sagen. 

 
Henny fortel stolt at familien Sagen var nøye med å halda det ryddig og 
reint. Kvar laurdag måtte sagbruket kostast og ryddast. Alt sagmoet måtte 
køyrast vekk i trillebår. Når Henny mimrar tilbake, kjenner ho framleis 
lukta av sagflis. Elles på garden var det å mata dyra og mjølka kyrne, 
og om sommaren - når det var tid for slåtten - var dei med å hesja. Når 
slåttearbeidet var ferdig, fekk søstrene til si store glede springa til sjøen 
og bada. 

 

Henny og søstrene hadde lita tid til leik, men når dei først fekk leika, 
pleidde dei gå opp i skogen. Dei tok ein kasse dei hadde fått av faren, 
snudde han på hovudet, og brukte han som bord. Dei fann knuste 
porselenstallerkenar og leikte med dei. Henny hugsar godt ein dag dei 
fann ein porselenstallerken med blomstermotiv. Dette var noko av det 
finaste Henny fann og fekk leika med. 

Arbeidskar i aksjon.ved bruket. Henny som ungdom. 

 

 
Skulevegen var lang, og Henny skildrar den tunge og ujamne stien dei 
måtte gå for å komma seg til skulen. Dette kunne ta ein time. Dei gjekk 
i tresko dei hadde arva, og skulesekkane var laga av tjukk papp. Om 
vinteren måtte dei gå i djup snø, og når isen var tjukk nok på fjorden 
gjekk dei på den. 

 

Henny og søstrene hugsar barndommen på Sagen som god og trygg, og 
dei hadde alltid mat på bordet. Arbeidet på sagbruket har gått vidare frå 
generasjon til generasjon, og når borna og barneborna til Henny og Karl 
(1924- 2011) vaks opp på Sagen har dei også vore med og hjelpt til på 
sagbruket. 

 

Saga 1965, Sagavatnet i bakgrunnen. 

Skatt ilikna i Samnanger 1925-26 
av Audun Aldal og Henrik Brigtsen 

 

 

 

 

 

 

 

 

 

 

 

 

 

 

 

 

 

 

Fitje sin bustad på Tveit. 

Der var også “heimekontoret” i alle år. 

Henrik Fitje, 
lærar på Tveit 
og “skatteinn- 

krevjar” i 
Samnanger i 

mange år. 

 

Bakgrunnen for det me her skriv om, er at morfaren vår, Henrik 
Fitje som i mange, mange år var lærar i Samnanger – lengste tida på 
Tveit – også i mange år hadde ei anna oppgåve som er mindre kjend. 
Han var ”skatteoppkrevjar” i Samnanger kommune. Kanskje er ikkje 
det eit rett uttrykk, men han tok altså i mot den skatten personar og 
verksemder var ilikna (jf. herads-kasserar   som er nemnd nedanfor). 
I familien har dette vervet vore velkjent og ofte omtala. Han har truleg 
fått oppgåva kring hundreårsskiftet. At ein lærar fekk eit slikt oppdrag, 
kom truleg av at det ikkje var så mange som hadde så mykje skulegang 
at dei kunne ta på seg oppgåva. Framleis var det omgangsskule 
somme stader og mange trong hjelp til både lesing og skriving. 
Løn for oppgåva var 32 kr året i byrjinga. Etter ei tid vurderte dei dette, 
fann at løna var i minste laget og ho vart sett opp til 72 kr året. Løna kan 
nok synast å vera lav, men det å få nokre kroner «fast», var eit viktig gode 
som me nok har vanskeleg for å skjøna i dag. 

Ei av dei gamle skattelistene dukka opp under rydding for nokre år sidan. 
Det er ein linjert protokoll der namn og tittel på alle skatteytarane og 
innbetalingane deira er sirleg innført for hand. Ein stiv, raud perm, 21 x 
17 cm, 25 linjer på kvar av dei 32 sidene. Det er inga alfabetisk liste, men 
ordna i grupper som arbeidarar, tenarar og så vidare. Gardbrukarar og 
småbrukarar følgjer gards- og bruksnummer fjorden rundt. 

 

Slik me har forstått det, var det kvart år etter innkrevingsperioden ei gruppe 
som gjennom-gjekk det som var ført der, altså ein revisjon. Etter det vart 
nok protokollen levert til arkivering i kommunen. Men ein protokoll har 
altså vorte liggjande att i heimen på Tveit og på framsida har protokollen 
tittelen ”Skatteligning 1925/26”. 

Truleg er dette det siste året Fitje hadde denne oppgåva, eller dette vervet. 
Han var då 68 år, aldersgrensa som lærar var nær og det kunne nok vera 
på tide å avslutta denne oppgåva som førde med seg ein heil del arbeid i 
tillegg til lærararbeidet. Det skal me koma attende til. 

 

Etter at Fitje slutta, var det tre mann som ei vekes tid gjennomgjekk dei 
siste rekneskapsåra, ein revisjon kan det nok kallast. Alt stemte på øret. 
Det var han stolt over. No var det nok heller ikkje så lett å gjera feil. Både 
dei som betalte inn og dei som skulle ha pengane – kommunen – følgde 
nok godt med. 

 

Tida var nok også komen for ei omlegging i kommunen. Tomas K Nordvik 
vart tilsett som heradskasserar i Samnanger 1. okt.1927. Men framleis 
var stillinga som heradskasserar eit tilleggsverv. Nordvik var frå 1919 
driftsstyrar for Samnanger kommunale elektrisitetsverk. Først i 1946 vart 
heradskasserar eigen stilling, jf. Samnanger II, s. 205-206 og s. 253. 

 

Skatt i ulike former har funnest lenge og har hatt stor interesse både for 
dei styrande som trong pengar til ulike oppgåver og som ila skatt, og for 
dei som skulle betala skatten. 
Til tider var skattebøra så tung at det førde til opprør. Mest kjend på våre 
kantar er truleg Strilekrigen i Bergen i 1765. Skattekrava var då vortne 
så meiningslaust tunge at det vart opprør. Kongen heldt til i Danmark 
og opprøret vart vendt mot embetsmennene hans som skulle krevja 
inn. ”Opprørarane” for ikkje nådig fram mot kongens menn. Dei vart 
hundsa og banka opp, til spott og spe for tilskodarane. Men deretter vart 
opprørarane, i alle høve ein del av dei, hardt straffa. 

Så ille har det sjølvsagt ikkje alltid vore, men den som har hatt 
innkrevingsjobben, har nok måtta ta i mot vondord som eigentleg skulle vera 
retta mot dei som ila skatten. Slik veit me det var også for vår morfar av og til. 
I romjula ein gong hende det at ein person som hadde teke seg nokre 
«styrkjedropar», kom på vitjing og ville «ordna opp» i skatteproblema 
sine. Men det var no julehelg og 4-5 ungdomar i 20-åra var heime – 
dermed roa det heile seg ned etter kvart. Det var nok heller ikkje 
så enkelt å verta ilikna skatt når ein knapt hadde sett kroner heile 
året. Men det var altså ikkje innkrevjaren, Fitje som ila skatten. 
Det vert fortalt at også det motsette kunne henda. Ein kar kom og fortalde 
strålande blid at «no har eg og fått skatt». Han hadde vore heldig, fått seg 
arbeid og hadde tent pengar. 

 

Skattelister har lenge vore offentlege. Dei vart lagde ut på høvelege stader 
der folk kunne få innsyn, t d på kommunale kontor, somme forretningar o 
a. Alle kunne sjå kva naboen måtte betala eller om nokon tilsynelatande 
kom for lett frå det. Ikkje minst har det vorte laga oversikter i aviser, 
særleg over visse grupper skattebetalarar. Dei seinare åra har det vorte 
innstramingar. Det er ikkje fullt så lett å finna fram til namnelistene, og 
bra er kanskje det. 

 

I den første bygdeboka vår, Samnanger I som kom ut i 1930, er det på 
sidene 96 – 100 skrive litt om budsjett, utlegg og inntekt i kommunen 
i 1920-åra, og nokre år er samanlikna. Skatten er delt i ulike grupper. 
Mellom anna er skatteprosent og matrikkelskatt nemnt. Det var etter måten 
lett å fastsetja skatten etter ein prosentsats for dei som hadde lønsinntekt. 
Vanskelegare var det for andre grupper, t d gardbrukarar. Kvar eigedom 
hadde eit verde, matrikkelskyld fastlagd i mark og øre. Dette var så 
grunnlag for matrikkelskatt. I leksikon er den definert som eigedomsskatt. 
På dei nemnde sidene i Samnanger I står det både om matrikkelskatt og at 
skatteprosenten har vore oppe i 15, men har så falle med ein halv prosent. 
I Samnanger II finn ein tilsvarande omtale på side 246. 

 

På den tida dette gjeld, var det ei kommunal nemnd, likningsnemnda som 
stod for å finna fram til skattbar inntekt og eige / formue og ilegginga av 
skatt for dei einskilde personane, gardane og verksemdene (jf. skattelova 
frå 1911). For arbeidarar og yrker med fast løn var dette etter måten 
enkelt. For andre trongst det skjønn. «Utvalde personar» hadde sitt 
område. Oppdraget var å gå rundt i grendene, vitja gardar og bruk for å 
finna ut «korleis det stod til». 



75  

Etter det me veit var det ein som hadde området Tveit – Langeland – 
Kvittingen. Kor mange kyr og sauer der var, var rimeleg oversiktleg – høner 
var derimot mindre samarbeidsvillige ved teljing. Ein «kontrollrapport» 
vart overlevert til likningsnemnda og brukt som grunnlag for ilegging av 
skatt. Me har ikkje gått nærare inn på dette her, men me må rekna med at 
nemndmedlemmene både hadde erfaring og til tider måtte bruka skjønn. 
Som nemnt – det var i alle høve ikkje ”skatteinnkrevjaren” si oppgåve å 
uttrykkja noko meining om dette. 

 

I det som er nemnt i Samnanger I og II og i den skattelista me har, ser me 
at skatteåret går over to halvår og at skatten vart innkravd på etterskot. 
Slik var det fram til 1957. Sidan har som kjent skatteåret og kalenderåret 
vore samanfallande, med innbetaling på forskot. Innkrevjinga som 
Fitje hadde ansvar for, føregjekk på ulike måtar. I hovudsak var det ved 
personleg frammøte der skatteytaren leverte kontantar. Dei som budde i 
nærleiken eller som gjekk forbi ved høve, t d på veg til Tysse, kom nok 
innom heimen på Tveit for å utføra ærendet sitt. Me veit at det kunne vera 
lange og trivelege vitjingar, men også det motsette. 

 

Fitje hadde også sine faste kontordagar og -tider på Tysse. Då drog han 
med hest etter skuletid. Truleg heldt han då til i banken eller i forretninga 
til Røsseland. Det var sentralt. Der kom ”dampen” og der kunne ein 
handla. Folk kom innom og leverte skattepengane ”opp i handa”. Også på 
kyrkjesundagar var det vanleg at folk nytta høvet til å betala skatten sin. 
Då må me hugsa at kyrkjesundagen på denne tida også hadde ein annan 
funksjon enn sjølve gudstenesta. Der møtte ein slektningar og kjenningar 
som ein elles ikkje jamleg hadde kontakt med, og ein kunne nytta 
høvet til å få utført eit praktisk ærend som det å betala skatt. Kort sagt, 
pengeoverføring slik det no er vanleg, var det nok ingen som drøymde 
om. 

 

Kvar betalt sum vart innførd i protokollen etter kvart. Dette var sjølvsagt 
viktig for oppgjeret seinare. Om betalaren fekk kvittering, veit me ikkje. 
Truleg var det nok å sjå sjølv at summen vart førd inn med penn og blekk. 
Protokollen syner og at innbetalinga ofte vart delt. Sjølv det me i dag vil 
sjå på som små summar, vart delte. Det vitnar om at ikkje alle hadde så 
mykje kontantar at dei kunne avsjå heile skatten i ein eingong. 

 

På så mange måtar var dette ei anna tid. 



76  

Skattelikning 1925/26 
 

Slik står det skrive på framsida av protokollen – ikkje noko meir. Slik 
hadde det nok også vore i dei føregåande åra. 
I protokollen har kvar side 25 namn, nummeret fortløpande, i alt 744 
namn, men ved tre namn står det ”utgår”. Det skulle såleis tyda at det i 
skatteåret 1925/26 var registrert og namngjeve 741 skattebetalarar. 

 

 

 
 

 

Slik ser omslaget på likningsprotokollen frå 1925-26 ut. 

Alle personlege skatteytarar har ein yrkestittel. Dei fem største 
yrkesgruppene er: 

 

Gardbrukar 77 personar 
Småbrukar 136 personar 
Tenar 127 personar 
Arbeidar 81 personar 
Fabrikkarbeidar 119 personar 

 

Desse 540 utgjer såleis nær 73 % av alle skatteytarane. Skattlegginga for 
nokre av dei ulike gruppene kjem me attende til. 
For gardbrukarane og småbrukarane følgjer skattelista i hovudsak 
gardsnumra slik me kjenner dei frå bygdebøkene, frå g.nr. 1 Solbjørg til 
g.nr. 48 Utskot – fjorden rundt så og seia. 
Mellom gardbrukarane er det notert to kvinner, mellom småbrukarane 
ingen kvinner. 
Tenar kan me rekna som ei samlegruppe for t.d. dreng, butikkmedhjelpar, 
hushjelp (taus) m.m. Arbeidar er truleg dei som var på ulike typar anlegg, 
veg, jarnveg, kraftanlegg, osv. 
Fabrikkarbeidar seier seg sjølv – dei fleste var knytt til Samnanger 
Ullvarefabrikk. 

 

Andre skatteytarar i materialet utgjer ikkje så store grupper. 
Yrkestittelen syner stort sett kva dei er sysselsette med. Slike 
yrkesgrupper er: lærarar 14, fiskarar 10, sjømenn 15, sjåførar 7, 
bakarar 5, snekkarar / bygningsmenn 15, handelsmenn 10, bødtkerar 
7 (yrket finst vel knapt lengre i Samnanger i den tydinga det har her), 
elles er nemnt dokter, skreddar, skomakar, sjukepleierske, emissær. 
Arbeidslivet i Samnanger var allsidig og godt utvikla på den tida, må ein 
kunna seia. 

 

Den etterfølgjande tabellen er ei oversikt over kva skattelista syner for dei 
største gruppene som er nemnde framanfor. Inntekta eller skattegrunnlaget 
er ikkje med i skattelista og dermed heller ikkje i tabellen. Men tek ein 
utgangspunkt i det som er nemnt framanfor om skatte-prosent – varierande 
mellom 14 og 15 % – kan ein multiplisera skatten med 7. Då får ein 
tilnærma skattbar inntekt / skattegrunnlag for den det gjeld. 

 

På neste side følgjer ei oversikt over kva skattelista syner for gruppene 
nemnde ovanfor. 

Yrke /tittel 
Nr. i skattelista 

Heile gruppa / 
Kvinner 

Gj.snitt skatt i gruppa 
Høgast / lågast 

 
Gardbrukar 
1 – 77 

 
77 / 2 

 

136, 25 
527,75 / 32,85 

 
Småbrukar 
78 – 113 

 
136 / 0 

 

127, 75 
644,10 / 17,30 

Tenar 
381 – 504 + 
584 – 586 

 
127 / 65 

 

22,60 
90,00 / 9,00 

Tenar menn 58 
27,30 

90.00 / 15,00 

Tenar kvinner 66 
17,40 

42,00 / 9,00 

Arbeidar 
505 – 582 + 
725, 734, 740 

 
81 / 0 

 

140,40 
450,75 / 15,00 

 
Fabrikkarbeidar 
587 – 705 

 
119 / 70 

 
158,00 

Fabrikkarb. 
menn 

49 
245,20 

540,00 / 71,25 

Fabrikkarb. 
kvinner 

70 
97,00 

202,50 / 5,55 
 

Tabellen syner altså skatt som var ilikna av likningsnemnda og betalt. 
Grunnlaget for likningsnemnda var i hovudsak sjølvmelding, slik 
skattelova kravde. 

Nokre kommentarar til tabellen: 
 

For desse gruppene utgjorde samla skatt nær 60 900 kr. 
 

Kanskje kunne det vore interessant å sjå nærare på t.d. gruppa 
gardbrukarar, heile 77 i dette materialet. Kor mange gardbrukarar er det 
i bygda i dag – i alle fall langt færre, og kvar vart det av, eller kva hende 
med, dei gardane som no ikkje er drivne som sjølvstendige bruk? 
Skulle ein finna svar på slike tilhøve, måtte ein gå nærare inn på dei 
einskilde bruka og brukarane. Det ville krevja at personar og familiar vart 
direkte involverte og dermed måtte tillata slikt arbeid. Det har ikkje vore 
tanken med denne artikkelen. 
Men andre tilhøve er også verd å leggja merke til. Det er stor skilnad på 
høgaste og lågaste skatt og dermed skattbar inntekt mellom gardbrukarane 
– til og med svært stor. 
Ein merkar seg også at høgaste skattbare inntekt hjå småbrukarane ligg 
over den hjå gardbrukarane – var det eit bra «småbruk» eller er det andre 
årsaker bak? 
Slik kan ein spørja vidare. 

 

Mellom arbeidarane finn ein ingen kvinner – kanskje naturleg dersom 
ein held fast på at det er anleggsarbeidarar det er snakk om. Då kan det 
vera rimeleg å samanlikna med gruppa fabrikk-arbeidar menn. Å vera 
mannleg fabrikkarbeidar må ha vore bra – gjennomsnitt av skatt og 
høgaste innbetalt skatt er høgare enn for arbeidarar. Også kvinnelege 
fabrikkarbeidarar «gjer det bra» og det er mange av dei. Me veit at dette 
skulle endra seg dramatisk nokre år seinare. 

 

For gruppene i tabellen vert innbetalt skatt slik (avrunda) : 
Gardbrukarar kr 10 490 
Småbrukarar kr 17 370 
Tenarar kr 2 870 
Arbeidarar kr 11 370 
Fabrikkarbeidarar kr 18 800 
I alt kr 60 900 

Me skal sjå litt nærare på nokre andre av yrkesgruppene med eit visst tal 
utøvarar: 

 

Tenar, kanskje ikkje ei yrkesgruppe, men ei relativt stor gruppe der det 
ikkje går fram nærare i dette materialet kva dei arbeidde med – det må me 
berre tenkja oss. Dreng, taus, butikkjente har me nemnt framanfor. Nokre 
har nok vore tilsette over lengre tid, men skattetala syner og at mange 
berre hadde inntekt i kort tid, særleg gjeld det for kvinnene. Når ein ser 
tala her, får ein hugsa at 15 kr i skatt svarar til omlag 100 kr i skattbar 
inntekt. Skattelista ser slik ut: 
Tenar mann 58, 19 betalte 15 kr i skatt, altså om lag 1/3. 
Tenar kvinner 66, 47 betalte 15 kr og 3 betalte mindre enn 15 kr, 
altså om lag ¾. 

 

Snekkar / bygningsmann, 13 er nemnde snekkar og 2 bygningsmann, i 
alt 15 i gruppa. 

6 av desse har betalt under 50 kr i skatt, 
3 mellom 50 og 100 kr, 
3 mellom 100 og 150 kr, 
2 over 200 kr og 
ein skil seg ut med heile 685 kr i skatt. 

I alt kr 2 029,45 
 

Bødtker – 7 personar hadde dette som yrkestittel på 1920-talet 
4 betalte mindre enn 50 kr i skatt 
3 betalte over 50 kr (høgast 78 kr) 

I alt kr 287,55 

 

Handelsmann – 10 er nemnde med dette yrket i denne skatteperioden. 
1 betalte under 100 kr i skatt 
2 betalte litt over 100 kr 
1 betalte litt over 200 kr 
3 betalte mellom 300 og 400 kr 
1 betalte knapt 500 kr 
1 betalte knapt 600 kr og 
1 skil seg ut med 1 035,50 kr i skatt 

I alt kr 3 718,05 

Lærar – Desse skil seg ut frå dei som er nemnde framanfor. 
Dei hadde fast løn (nokre hadde tilleggsoppgåver, nokre også ein 
gard). I gruppa er der 13 namn, men eit par har svært låg inntekt 
dette året og er ikkje tekne med i oppsummeringa (sjukdom, kort 
vikariat etter det me forstår). 

 
Høgaste skatt kr 727,00 
Lågaste skatt kr 318,75 
Gjennomsnitt kr 506,25 
I alt kr 5 568,60 

 

Skatteoppkrevjaren / læraren (vår morfar) Henrik Fitje var ilikna 
kr 658,65 i skatt dette året. 

 

Til sist i dette talmaterialet skal me ta med dei største skatteytarane dette 
likningsåret: 

Samnanger Sparebank kr   1 458,40 
Samnanger Ullvarefabrikk kr 2 549,20 
Bergen Elektrisitetsverk kr 29 833,04 

 

Ut frå desse skattetala, må ein kunna seia at samningane hadde grunn til 
å vera nøgde med Bergen Elektrisitetsverk. I tillegg til direkte skatt til 
kommunen var der arbeid for mange – og det var rimeleg sikkert arbeid 
i mange år framover. Men det er ein annan historie. 

 

Skatten frå ullvarefabrikken kan synast liten, men det verd å merka 
seg det som er nemnt framanfor – også der var det mange arbeidarar 
som ytte sitt til skatteinnkoma i bygda. Diverre skulle ikkje det vara. 
Brannen få år etter dette skatteåret medførde eit stort problem både for 
den einskilde arbeidar, for familiane og for kommunen som miste store 
skatteinntekter. 

 

Åra etter det som er skrive om her, vart vanskelege for mange. Å ha eit 
arbeid å gå til, ei viss minste innkome – «nokre kroner i lomma» – eit 
arbeidsliv som fungerer er viktig. 
Kor viktig kan ein kanskje minna om ved å nemna at det ei tid vart set i 
gong nødsarbeid – løna var 25 øre timen, men det var heller ikkje slikt 
arbeid å få for alle som trong det. 

Meininga med det me har skrive i denne artikkelen var fleirdelt. 
 

Å få fram litt om korleis skatt vart ilagd og om innkrevingsmetoden for 
skatt for snart 100 år sidan – temmeleg ulikt det ein har i dag. 
Det er verd å merka seg at det var skatt på etterskot. Mange hadde nok 
ikkje sett av pengar til skatt – ein måtte betala av ei løn som nok ofte 
knapt dekka daglege utgifter – og kva med dei som vart arbeidslause ? 
Vidare har me prøvd å få fram litt om korleis arbeidslivet var, kven som 
betalte skatt, korleis samansetjinga av yrkesgrupper var og har endra seg 
i tidsbolken etter – somme yrke er nærast heilt borte (t.d. bødtker som er 
nemnd framanfor). 
Me har måtta gjera eit utval når det gjeld grupper. Somme vil sikkert 
sakna gruppa der deira far eller mor høyrer heime. Andre vil kanskje sakna 
einskildpersonar. Som nemnt har me ikkje kunna vera «personlege» utan 
å trekkja inn familiane til dei det måtte gjelda. 

 

For oss som har arbeidd med dette, må ein kunna seia at det har vore 
interessant å sjå sidene slik dei er i skatteprotokollen – sirleg innførte 
yrke, namn, skattetal og innbetalingar frå dei mange samningane. 
Det er med respekt for personane i likningsnemnd, for skattebetalarane 
og for innkrevjaren me med dette lét att protokollen «Skatteligning 
1925/26». 

Samnanger i Nasjonalbiblioteket 
av Øyvind Røen 

 

Nasjonalbiblioteket har ei fantastisk samling av skanna materiale, både 
skjønnlitteratur og sakprosa. Mykje av det som er eldre enn frå år 2000, er 
fritt tilgjengeleg på Internett, og ein kan søkja på forfattar, tittel og andre 
stikkord. Brukar du «Samnanger» som stikkord og vel det som har kome 
ut før 2000, får du tilslag på 3789 bøker, 80937 avisutgåver og 2532 
tidskriftsutgåver. Største delen av desse publikasjonane er frå 1900-talet, 
men det er òg ein god del å finna frå siste havdelen av 1800-talet. Lenger 
tilbake er det lite materiale. 

 

Mange av tekstane som inneheld eitt eller fleire «Samnanger», er sjølvsagt 
ikkje veldig interessante. Det er til dømes mange like annonsar i avisene 
for båtrutene i Samnanger. Men det er òg svært mykje forvitneleg og 
spennande viss du har sansen for lokalhistorie. I denne utgåva av årboka 
har eg valt ut nokre smakebitar. 

 

Det eldste funnet eg har gjort, der Samnanger er nemnt i ei avis, er frå 
laurdag 30. oktober 1784. Det er Bergens Adressecontoirs Efterretninger 
som har teke inn ei etterlysing: 

Adskilligt 
Nu afvigte Tirsdags Morgen er en dreng fra mig undertegnede undviget 
Tienesten, og har mig og mit Huusfolk uformerkt, borttaget sin lille 
Kiste, samt Klæder. Bemeldte Drengs Navn er Knud Andresen Bordalen 
i Samnanger. Han er af en maadelig Høide, langt rødt Haar, bleeg af 
Asnsigt, og Koparig. Skulde nogen antreffe bemeldte Dreng, behager de 
at lade mig det vide, paa det han kand blive, efter Fortieneste, afstraffet. 
og om han kommer til nogen og begiærer Varer i mit Navn, maa ingen 
levere ham noget, da jeg derfor aldeles ikke er ansvarlig. 

Bergen den 28de October 1784. 
Ole A. Sarheim 

 

Det dreiar seg altså om at ein Knut Andersson Børdal har rømt frå tenesta 
si i Bergen. Dette er truleg den same Knut som bygdeboka, Samnanger 1, 
nemner på s. 643. Her heiter det: «Knut, f. 1765, d. ug. Han var sylvsmed 
og arbeidde ringar, syljor og messingljosestakar. Det var fint og godt 
arbeid, og sume ting han hev laga finst enno i bygdi». Knut var bror til 
Hans Børdal, den vidgjetne «Skule-Hans’n». 

 

Avisteksten framstiller Knut Børdal som ein kjeltring, og det er rett at 
han har gjort noko ulovleg. Tenestefolk kunne berre slutta på flyttedagane 
vår og haust, 14. april og 14. oktober, men me får ikkje høyra Knut sin 
versjon av dette. Det kunne vera stridt å arbeida som tenar på 1700-talet. 
Arbeidsgjevarane hadde både plikt og rett til å straffa tenarane som gjorde 
noko gale, og då var det òg snakk om fysisk straff på ulike måtar. Men 
direkte mishandling var ikkje lov, og det finst døme på rettssaker om dette 
på 1700-talet. 

 

No veit me ingenting om at kjøpmannen Ole Absalon Sarheim var 
valdeleg. Det kunne vera andre grunnar til at ein 19-åring frå Samnanger 
ikkje treivst i Bergen. Knut fekk det nok i alle høve betre som sølvsmed 
heime i Børdalen. 

Mange spedalske i Samnanger for 170 år sidan 
 

Spedalsksykje («spedalskhet» på bokmål) har den medisinske termen 
«lepra». På våre kantar sa ein anten «spillsykja» eller «spiltesykja». Den 
siste forma brukar Nils Lauvskard i bygdeboka, med det tilhøyrande 
verbet «spillast» («spiltest» i fortid). Sjølve ordet «spedalsk» kjem få 
lågtysk (hanseatane sitt språk) og er laga av «spital» som var ei kortform 
av «hospital». Det fortel oss at det alt i mellomalderen var eigne hospital 
for dei spedalske. St. Jørgen i Bergen er kjent frå 1400-talet. 

 

Me tenkjer nok helst at denne skremmelege sjukdomen høyrer fjerne tider 
eller fjerne land til. Dei som er litt eldre, kjenner forteljingane om utstøytte 
spedalske frå Bibelen, og me har sett fæle bilete av deformerte menneske 
frå nyare tid. Framleis er det mange spedalske i verda – India er det landet 
som har flest – men dei siste åra har likevel talet på spedalske gått mykje 
ned. I 2017 var det til saman vel 170 000 til behandling for sjukdomen, 
medan berre 40 år tidlegare var mange millionar som sjuke. Utdeling av 
gratis medisinar og betre smittevern er årsakene til nedgangen. 

 

Ute i verda vert spedalsksykja i fleire land kalla «Hansen’s deasease» 
etter bergensaren Gerhard H. Armauer Hansen. Han oppdaga i 1873 
leprabasillen og kunne dermed slå fast at det dreia seg om ein smittsam 
sjukdom. Og det er ikkje tilfeldig at Noreg og Vestlandet var sentrale 
i forskinga på spedalsksykje. Sjølv om spedalsksykje verkar fjernt for 
oss i dag, skal me ikkje så svært langt tilbake i vår eiga historie for å 
finna at denne sjukdomen herja i våre område. På 1600-talet var Noreg 
og Island dei einaste landa i Nordvest-Europa som var særleg plaga av 
spedalsksykja. Så kom det ei oppblomstring av sjukdomen frå rundt 1830 
i kystområda i Noreg, særleg på Vestlandet. Samnanger var ei av bygdene 
som vert hardt råka. Men før eg går meir inn på det, skal eg ta med nokre 
ord om sjølve sjukdomen. 

 

Inkubasjonstida for spedalsksykja varierer frå nokre månader til 30 år. 
Sjukdomen smittar ikkje lett, men spreier seg blant folk som bur tett 
saman i lengre tid. Hos folk som vert smitta, utviklar sjukdomen seg ulikt. 
Det er måten immunforsvaret reagerer på, som avgjer dette. Hos nokre 
vert berre mindre delar av kroppen råka, medan det hos andre etter kvart 
øydelegg huda, delar av nervesystemet og beinvev over store område. 
Dette fører ofte til infeksjonar med andre bakteriar. Fingrar og tær kan 
detta av. Viss halsen er angripen, kan den sjuke få pusteproblem. I ei tid 



86  

Spedalsk nordmann 
fotografert mot slutten 
av 1800-talet. Fleire var 
endå hardare råka i siste 
fase av sjukdomen enn 
denne mannen. 

 

 

 

 

 

 

 

 

 

Foto: 
Severin Worm-Petersen 
Norsk Teknisk Museum 
(CC BY 4.0) 

 

 

der det ikkje fanst medisinar mot sjukdomen, kunne spedalsksykja føra 
til årelang liding der døden til slutt var kjærkomen. I andre tilfelle døydde 
den sjuke etter kort tid, særleg viss sekundære sjukdomar kom til. 

 

Så går me til Samnanger rundt midten av 1800-talet, eller det vil seia, 
me skal først til Stortinget: 8. juni 1851 fortel Drammens Tidende om 
budsjettmøte på tinget. Ein av postane i budsjettet er løyvingar til fleire 
pleieplassar i Bergen for spedalske, og avisa brukar mykje plass på 
handsaminga av denne saka – med lange referat frå utgreiingane som 
Stortinget fekk høyra om spedalsksykja i Noreg. Drammens Tidende 
fortel at sjukdomen er i vekst, og at det er 1500 spedalske i landet. Ein 
av dei avisa refererer, er ein Holmboe, truleg Jens Andreas Holboe, som 
var overlege og lepraforskar, (men det kan òg vera faren, Hans Holmboe, 
som representerte Bergen på Stortinget 1833–64.) 

 

Holmboe ivrar for at staten skal løyva dei pengane som trengst til 
hospitalplassar, i staden for å velta utgifter over på kommunane. Han 
understrekar alvoret i situasjonen: 

Som Exempel paa Sygdommens forfærdelige Fremskriden anførte han, 
at i det lille Sogn Samnanger i nærheden af Bergen, hvor der for en 
Menneskealder siden ingen Spedalske fandtes, var der nu saa Mange, at 
de generede under Kirkesøgningen. 

 

Sju år seinare, fredag 30. juli 1858, er Samnanger nemnt i Morgenbladet. 
Her følgjer ei (litt fri) omsetjing til nynorsk av dette oppslaget: 

 

I Samnanger, anneks til Os prestegjeld i Midthordland, har ein forstandig 
mann fortalt om spedalsksykja. Mannen, som er 62 år, og som støttar seg 
til det foreldra hans har sagt, fortel at ein ikkje kjende til spedalske før 
1795. Dette året fekk ein mann på garden Djuvika sjukdomen. Etter kvart 
vart fleire sjuke, men i tida rundt 1840 viste dei fleste nye tilfella seg. 
Mange av desse er døde, utan at det har kome til like mange nye sjuke. Så 
sjukdomen ser iallfall ikkje ut til å vera i vekst. 

 

Åra før det sterke utbrotet av sjukdomen gav dårlege avlingar frå åker 
og eng, då somrane var kalde og regnfulle. Men sildefisket slo godt til. 
Jamt over, seier heimelsmannen min, kunne ein sjå at folk vart sjuke på 
grunn av måten dei levde på. Til dels var kosten deira elendig, med mykje 
dårleg konservert sild; dels var dei skøytelause med påkledninga si på 
den måten at dei gjekk og låg i dei same våte kleda. 

 

Den omtala første spedalske i Samnanger var Nils Eriksson Djuvik, 
som vart sjuk i 40-årsalderen. Han har mange etterkomarar; to av dei 
er spedalske, nemleg sonesonen Nils Eriksson Kvernes og dottersonen 
Peder Nilsson Lund i Fana. Elles veit ein ikkje om andre i slekta som 
eingong er mistenkte for å vera spedalske. 

 

Eg vil nemna at fleire menn i Samnanger fortalde meg at bruken av 
ullunderklede hadde vore vanleg tidlegare, men hadde minka mykje i 
dei to siste generasjonane. Men no var slike klede i ferd med å verta 
vanlegare igjen. Folkemengda i Samnanger var 1462 i 1845 – og 1510 i 
1855. 

 

Bygdeboka seier ikkje noko om at Nils Eriksson Djuvik var spedalsk, 
men i alle fall var han ikkje den første som døydde av spedalsksjuke 
i Samnanger på 1700-talet. Bygdeboka fortel at Marta Ingjaldsdotter 
Steinsland døydde av sjukdomen i 1780, rundt 27 år gammal. Men 
hovudbiletet er nok rett: Det var få spedalske i Samnanger frå siste delen 
av 1700-talet og fram til 1840-talet. Meir om dette lenger nede. 

Me ser elles i dette oppslaget at ein er på jakt etter årsakene til spedalsksykja. 
Før Armauer Hansen oppdaga lepra-basillen, var det mange teoriar, t.d. 
om livsførselen, slik som Morgenbladet er inne på. Ein av teoriane som 
stod sterkt, var at sjukdomen gjekk i arv. Det var ikkje så underleg sidan 
det var nokre familiar som var særleg råka. I vår tid er på ein måte teorien 
om arv rehabilitert – ikkje slik at sjølve sjukdomen går i arv, men nokre 
menneske er arveleg disponerte for å verta sjuke av smittepåverknad. 

 

Den tredje kjelda eg tek med, er Norsk Magazin for Lægevidenskaben. 
1865 Vol. 2, Nr. 19. Her har Jens Andreas Holmboe ein lang artikkel med 
tittelen «Den spedalske Sygdom blant de Norske i Amerika». Holmboe 
hadde fått stipend til å reisa rundt i USA for å undersøkja dette. Han 
nemner to menn frå Samnanger i artikkelen. Ingen av dei har teikn på å 
vera spedalske, men særleg ein av dei får likevel grundig omtale: 

 

Johannes Simonsen Steentvedt1 af Samnanger, Os Præstegjeld, var 
opgivet for mig som spedalsk hjemmefra. I hans Familie har der været 
megen Spedalskhed, men begge hans Forældre vare, saavidt han ved , ikke 
spedalske. I løbet af kort Tid angrebes paa Steentvedt, hvor han boede, to 
af hans Søstre af Spedalskhed, og de døde under et meget hurtigt Forløb 
af Sygdommen; ligeledes gik det en af hans Brødre paa samme Gaard, 
og da nu en anden Broder af ham, Lars Simonsen, som siden er flyttet 
til en Plads2 paa Reistad i Samme Sogn, giftede sig, og tog sin Kone til 
Steentvedt, og hun der efter kort tid blev spedalsk (Kari Reistad, senere 
død paa Pleiestiftelsen Nr. 1 af en meget destruktiv Form af Sygdommen), 
kom der over dem Alle en Frygt for, at der var en lokal Smitte tilstede paa 
Gaarden (noget ligt de af Holmsen omtalte spedalske Arner), mod hvilken 
de alene kunde værge sig ved at flygte bort. Da han nu selv paa samme 
Tid begyndte at føle sig tung i Kroppen, især for Brystet, og nedstemt 
af Sind, samt iøvrigt saaledes, som hans Søskende før ham havde havt 
det, inden Sygdommen rigtigt brød ud, antog han, at ogsaa han var i 
Prodromalstadiet [”varselfasen”] af Sygdommen, ialfald at nu var 
Touren [kommet] til ham, og han reiste derfor over til Amerika i 1852 – 
meget viselig! Det kan jo gjerne hænde at denne Tyngsel og Nedstemthed 
alene kom af den meget rimelige Frygt og Ængstelse; hvori han gik, og at 
den intet forresten havde at betyde, men meget muligt var dette allerede 
den begyndende sygelige Omstemning i Organismen, som siden sees i 
sin fulde Udvikling som Spedalskhed, og høist sandsynligt kunde ialfald 
denne Nedstemning, selv om den ikke var andet end en Yttring af Frygten, 
snart ogsaa bragt ham paa de spedalske Lister, om han var vedbleven at 

 

1 Sjå Samnanger 1, s. 382 og 388 
2 Hamnen, dvs. dagens Bjørkheim 

bo paa Steentvedt, hvor Sygdommen havde saa let for blandt hans Husfolk 
at finde Offre af specielle Grunde, som ganske sikkert netop der vare 
tilstede, om de end ere vanskelige nærmere at bestemme eller paavise. 
Saaledes stillet, men uden tydelige Tegn paa Sygdommen, kom han altsaa 
herover i 1852, og begyndte snart at føle sig lettere og friskere; i Løbet 
af nogle Aar blev han fuldkommen rask og har siden aldrig mærket noget 
Sygdomstegn. Han er nu fuldkommen frisk, 51 Aar gammel, gift og har to 
friske Børn. Han lever paa East Prairie, Winneshick, Iowa, 12 Mil Ø. for 
Decorah, paa Veien til Lansing. 

1 

Bygdeboka seier ikkje noko om at søskena til Johannes var spedalske, men 
det er nemnt at svigerinna Kari Larsdotter fekk sjukdomen, Samnanger 
1, s. 382 

 

Bygdeboka nemner 21 spedalske i Samnanger; me må rekna med at 
det var fleire før registreringane vart systematiske. 14 av dei 21 døydde 
mellom 1843 og 1850. I kyrkjeboka har eg funne ein mann til som døydde 
av spedalsksjuke i 1846. Og så er det eit par stykke som truleg vart sjuke 
på 1840-talet, men som døydde seinare. 

 

Sjølv om det ikkje er så stor del av dei døde som har vore spedalske, er det 
ikkje vanskeleg å tenkja seg at folk i Samnanger har vore redde på slutten 
av 1840-talet. Sjølve utslaga av sjukdomen var så uhyggelege, og det må 
ha gjort inntrykk at det i nokre heimar døydde fleire på kort tid. 

 

Så tek eg med eit lite klipp frå bygdeboka, Samnanger 1, s. 422, om kor 
fælt det kunne vera å verta spedalsk i Samnanger. Det gjeld Torbjørn 
Olavsson Lauskar, f. 1808, som budde i (Braka-) Botnen. Han døydde i 
1847. Nils Lauvskard fortel: 

 

Han Torbjørn vart fengd av spiltesykja og hadde det visst ikkje nett godt. 
Kona vilde ikkje hava honom inne i stova, og so laut han liggja i floren, ein 
myrk jordkjellar under løda utan vindaugo, og under sovorne umstende 
fekk sjukdomen di meir yvertak. 

 

Det vart laga eigne register og journalar over spedalske i Noreg. Desse er 
skanna og ligg i Digitalarkivet. Eg har ikkje brukt dei i denne omgang. 
Kanskje det er andre som har lyst å arbeida vidare med dette materialet? 

Illustrasjon: “Glade Jul” av Viggo Johansen, 1891 
 

 

1881: Den første juletrefesten i Samnanger 
 

Nordmanden1, onsdag 8. februar 1882 
En Julertrefest holdtes i Stenslands Skolehus i Samnanger 2den 
Juledags Aften. Festen, der var bekostet af Stedets Lærer Kirkesanger 
Kr. M. Kvammen2 og Landhandler H. Sævild3, var fortrinsvis bestemt for 
Kredsens Skolebørn med deres Foreldre; men foruden disse var mange 
baade Børn og Eldre fra andre Kredse mødte frem, saa at det rummelige 
Skolehus var fyldt til Trengsel. Det er endnu langt fra almindelig i alle 
Bygder at have Juletrær end sige Juletrefester; men paa saadanne Steder 
maa slige Fester vekke Nysgjerrighed, hvilket ogsaa var Tilfeldet her. 

 

Det var opmuntrende at se den glade Børneskare strømme indad Døren 
og slaa en mangedobbelt Ring om det rigt behengte og vakkert prydede 
Juletre. Festen aabnedes med Afsyngelsen af en Julesalme og Bøn af 
Hr. Kvammen. Kort etter besteg han den bekransede Talerstol og holdt 
en Tale, hvori han skildrede Julens og Juletreets Oprindelse og Treets 
symbolske Betydning. Med sjelden Opmerksomhed lyttede alle og ikke 

 

1-3 Sjå neste side. 

mindst Børnene til dette lærerige og interessante Foredrag. Der blev 
atter afsunget en Julesalme, hvorefter en Del af Treets Frugter høstedes. 
Da Børnene havde moret sig en Stund og afsunget flere Sange under 
Ledelse af Hr. Kvammen, holdt Lærer B. L. Tvedt4 en tale til Foreldrene 
om Børneopdragelsen. Han mindede dem blandt andet ogsaa om, at de 
efter Evne maate støtte Lærerne i deres Gjerning og om muligt arbeide 
mere med de smaa end hidtil har været gjort. Deretter anstillede Lærer 
Henr. Fidtje5 en Kort Betragtning over Ordet: ”Gud er Kjærlighed”. Han 
dvelede da især ved den Kjærlighed, Gud viste i nærværende Stund. Hr. 
Kvammen holdt igjen en Tale til Børnene, idet han lagde dem Siraks ord 
paa Hjerte: ”Du samlede ikke i din Ungdom, og hvorledes skulde du finde 
– noget – i din Alderdom?” (Sirak 25,3). Han fremhevede tilslut ogsaa, 
at han som Tak for denne festlige Tilstelning fordrede, at de skulde udvise 
Flid og Lydighed i Skolen som i Hjemmet. Da en Del at Juletrelysene nu 
var udbrendte, skulde Resten af Frugterne høstes. Nu galdt det, hvem der 
bedst kunde ”være om sig”. De store Børn jagede de smaa afveien, og 
disse skreg igjen om Hjelp, idet de lengsesfuldt skottede efter Frugterne, 
som de ikke kunde naa. 

 

Tilslut holdt ordfører Tvedt6 en hjertelig Bøn, hvorefter Skoletilsynsmand 
Peder Løvskar7 tydede Festens Betydning baade for Skolen og Hjemmet og 
takkede paa samtlige tilstedeværende Foreldres Vegne for den hyggelige 
Stund, de havde havt. 

Samnanger i Januar 1882. 

 

 

1 Avisa Normanden (framhald av Østlandsk Tidende) kom ut i Oslo 
(Kristiania) 1882–1883. 

 
2 Kristian Madsen Kvammen var fødd i Førde i 1852. Han vart lærar i 

Samnanger i 1878. I 1879 vart han gift med Anna Marta Johannesdtr. 
Jarland. Kvammen vart klokkar i Samnanger i 1881 og lærar i Nordbygda. 
Det var altså den nye «nestoren» blant lærarane som arrangerte denne 
innhaldsrike juletrefesten. 

 

Kvammen dreiv i nokre år gard på Steintveit, nemleg det bruket som 
fam. Lien seinare tok over. I 1895 flytte han til Ådland og bygde hus 
der det seinare har heitt «Kvammahaugen». Men alt i 1897 reiste han 
derifrå til Bjerkreim på Jæren. Seinare vart han overlærar i Sarpsborg. 

Kvammen fekk visstnok ikkje så godt ord på seg som lærar. Han var 
noko streng og brukte fysisk straff. Svein Egil Kvale fortel etter ein 
gammal slektning på Jæren at dei hadde same inntrykket av Kvammen 
der nede. Men han må i alle fall hatt vilje til å gjera noko ekstra for 
skuleborna då han vart juletrefest-pioner i Samnanger. 

 
3 Hans Sævild var fødd på Sævell i 1843. Han dreiv handel på Håsneset 

på Haga saman med Johannes Eriksson Haga. Hans var gift med Karina 
Holmefjord. 

 
4 Bendix L. Tvedt var lærar i Samnanger 1878–1884. Han hadde visst 

ikkje etternamnet frå bygda her. 
 

5 Henrik Fitje (1857–1932) var fødd i Naustdal. I 1881 hadde han nett 
byrja som lærar i Tveit skulekrins. På Tveit fekk han seg òg gardsbruk. 
Han vart gift med Samnanger-jenta Gurina Frøland. 

 
6 Baard J. Tvedt (Bård Tveit), fødd 1830, hadde sjølv vore lærar i 

Samnanger. Han var ordførar i Os/Samnanger 1872–75 og 1880–81. 
Elles var han bonde og budde først i det gamle tunet på Tveit. Seinare 
busette han seg på Nytveit og dyrka opp bøane der. Han var gift med 
Marta Tysseland. Då Baard var 82 år gammal flytte dei til Bergen, og 
han døydde der i 1917. 

 
7 Peder Løvskar, «Lauskar-Per’n» (1844–1919) var bonde, først på Øvre- 

Lauskar, seinare på bruket Myrvang. Det var han som fekk dyrka opp dei 
store Lauskarmyrane, mellom «Fiskagarasjen» og Lauskartjørna. Det 
vart halde stor dugnad for å få veita ut desse myrane, der det før hadde 
vore så blautt at ein nærsagt måtte hoppa frå tue til tue. Peder hadde 
mange tillitsverv, og i denne avisartikkelen får me altså vita eitt av dei. 
Han var gift med Seselia Tysseland og var far til bygdebokskrivaren 
Nils Lauvskard som du kan lesa om i starten av denne årboka. 

